
ASO LUA, 23 IANUARI 2024 

 

  Na tauaofia le Fonotaga a le Palemene i le itula e 9.35 i le taeao e tusa ai ma 

Polokalame o Fonotaga a le Palemene 2024/2025. 

 

Tatalo. 

 

  FOFOGA FETALAI:  Ou te faasilasila atu ua amatalia nei Taualumaga a le 

Fono Aoao Faitulafono.  

  O le a sa’asa’a ia faai’a momoli le ufimua o se gagana, e apo foi faasilapaia e 

aginunu’i i le malutau’aso o le tatou Maota, e faigata le malutaue’e o usugafono 

a le atunuu. Taoto ia la paia faalagia ma mamalu faalupea o lenei taeao leaga o 

mamalu e agi laufofola i feaoga a o sa foi e utu i tanugamatia ina nei le atoa i 

se asamua. Ae o le a nuunuu atu ia i le fatuaiga tausi a Tumua ma Pule e agatonu 

ai.  

  Ae i le tulaga aloaia ou te faatalofa atu ai i le paia o le Palemene, i le afio o 

lau afioga i le Taitai o le Malo, lau Afioga i le Tamaitai Palemia. Afifio a outou 

i le saofaiga mamalu a le Kapeneta ae faapea foi le afifio o afioga i Minisita 

Lagolago. 

  Afio lau afioga i le Sui Taitai o le Itu Agai, afifio afioga i Taitaifono ma Sui 

Taitaifono o Komiti Faa-Palemene ma le mamalu o sui usufono uma o le 

Palemene.  

  Ua tatou fesilafai i le manuia ua le gata i lenei taeao fou ae ua mafai foi ona 

sopo mai le soifua ma le ola i le amataga o lenei tausaga fou 2024. E foi ai pea 

le viiga ma le taulaga o le loto faafetai a’e i le tatou Tapaau Sili i le lagi ona o 

Lana tausiga alofa ua mafai ai ona folau i manu lo tatou Sa. E ui ina o tatou i ai 

i vaitau o suiga ogaoga o le tau, peitai o lo o folau faaniutu pea le Aao faaloaloa 

o le Atua e taitai le tatou savaliga, ua tapuaaoina ai Lona filemu lo outou soifua 

ma so matou ola.  

  E faatalofa ai i lenei taeao i lo outou soifua manuia ma le lagi e mama, malo 

le folau, malo le onosai ma le faapalepale. Ou te faamanuia atu lenei Tausaga 

Fou, talosia i lona alofa le alofaiva o le tatou Palemene i lenei vaiaso e tusa o 

le tatou galuega ua faatulaga. 

  E faatalofa atu foi i Ofisa Sili o Pulega o Matagaluega ma Faalapotopotoga 

Tumaoti o le tatou Malo ua mafai ona tatou mafuta i lenei taeao. E faapea foi 

nisi o le mamalu o le atunuu ua mafai ona auai mai e molimauina Taualumaga 

a le tatou Palemene i lenei taeeao. Ou te ofo alofa ma faatalofa atu, malo le lagi 

e mama.  

  Samoa i ou tulaga faalupelupeina i lau faafofoga tapuai mai i le afua mai ona 

ao seia o’o i ona i’u, e faapea foi le aufaigaluega totofi o le talalelei, e faatalofa 

atu lau Palemene i lenei taeao fou aemaise o lenei tausaga fou. Le mamalu o le 

atunuu o lo o tapuai mai i so o se tafa o le lalolagi, matou te faatalofa atu, 

manuia le tausaga fou. 

  E i ai le manatu o lea ua sii i le vasa le sa folau o le Palemene i lenei taeao, ia 

agalelei le Alii, tatou saili i le Atua ma Lana faauuga e manuia ai lo tatou 

alofaiva. Manuia tele le usugafono a le paia o le Palemene, manuia foi le nofo 

tapuai mai a si o tatou atunuu. 

 

 

TUUINA ATU O PEPA 

 

  Na tolaulauina e le Failautusi i le Fono Aoao le faasologa o Pepa e tusa ai 

ma T.T.49(2). 

1. P.P.2023/2024 Nu.73, Tali a le Malo i le P.P.2022/2023 Nu.110, Lipoti 

a le Komiti o le Vaega Tau le Tamaoaiga i le P.P.2021/2022 Nu.20, 

Lipoti Faaletausaga a le Faalapotopotoga o Esetete Tausi a Samoa mo 

le Tausaga Faaletupe 2019/2020; 

2. P.P.2023/2024 Nu.74, Tali a le Malo i le P.P.2022/2023 Nu.151, Lipoti 

a le Komiti o Tulafono Tumau, Mataupu Tau Faiga Palota, Talosaga ma 

Tofiga Faale-Faavae i le P.P.2022/2023, Nu.130, Lipoti Faaletausaga a 

le Penisione a le Palemene mo le Tausaga Faaletupe 2021/2022; 

3. P.P.2023/2024 Nu.75, Tali a le Malo i le P.P.2023/2024 Nu.5. Lipoti a le 

Komiti o Tupe Maua ma Tupe Totogi i le P.P.2022/2023 Nu.142, Lipoti 

Faaletausaga a le Falemeli o Samoa mo le Tausaga Faaletupe 

2021/2022; 

4. P.P.2023/2024 Nu.76, Tali a le Malo i le P.P.2023/2024 Nu.1, Lipoti a le 

Komiti o Tupe Maua ma Tupe Totogi i le P.P.2022/2023, Nu.71, Lipoti 

Faaletausaga a le Faaputuga Tupe o Faamanuiaga mo Tagata Matutua o 

Samoa mo le Tausaga Faaletupe 2021/2022; 

5. P.P.2023/2024 Nu.77, Tali a le Malo i le P.P.2023/2024 Nu.2, Lipoti a le 

Komiti o Tupe Maua ma Tupe Totogi i le P.P.2022/2023, Nu.88, Lipoti 

Faaletausaga a le Faaputuga Tupe mo le Lumanai Manuia o Tagata 

Samoa mo le Tausaga Faaletupe 2021/2022; 

6. P.P.2023/2024 Nu.78, Tali a le Malo i le P.P.2022/2023 Nu.46, Lipoti a 

le Komiti o Tulafono Tumau, Mataupu Tau Faiga Palota, Talosaga ma 

Tofiga Faale-Faavae i le P.P.2020/2021 Nu.136 & P.P.2021/2022 Nu.39, 

Lipoti Faaletausaga a le Ofisa o le Komesina o Sulufaiga mo Tausaga 

Faaletupe 2019/2020 & 2020/2021; 

7. P.P.2023/2024 Nu.95, Tali a le Malo i le P.P.2022/2023 Nu.95, Lipoti a 

le Komiti o Tulafono Tumau, Mataupu Tau Faiga Palota, Talosaga ma 

Tofiga Faale-Faavae i le P.P.2021/2022, Nu.9, Lipoti Faaletausaga a le 

Matagaluega o Faamasinoga ma le Faafoeina o Pulega Tau 

Faamasinoga mo le Tausaga Faaletupe 2019/2020; 

8. P.P.2023/2024 Nu.96, Tali a le Malo i le P.P.2022/2023 Nu.52, Lipoti a 

le Komiti o Vaega o Atinae Eseese i le P.P.2020/2021, Nu.6 & 

P.P.2021/2022 Nu.44, Lipoti Faaletausaga a le Matagaluega o Galuega, 

Felauaiga ma Atinae Eseese mo Tausaga Faaletupe 2019/2020 & 

2020/2021; 

9. P.P.2023/2024 Nu.97, Tali a le Malo i le P.P.2022/2023 Nu.120, Lipoti 

a le Komiti o le Vaega o Atinae Eseese i le P.P.2021/2022 Nu.4 & 

P.P.2021/2022 Nu.49, Lipoti Faaletausaga a le Faalapotopotoga o le 

Malosi Faa-Eletise mo Tausaga Faaletupe 2019/2020 & 2020/2021; 

10. P.P.2023/2024 Nu.98, Tali a le Malo i le P.P.2022/2023 Nu.106, Lipoti 

a le Komiti o le Vaega Tau le Va Fealoai i le P.P.2020/2021 Nu.71 & 

P.P.2021/2022 Nu 30, Lipoti Faaletausaga a le Matagaluega o Aoga, 

Taaloga ma Aganuu mo Tausaga Faaletupe 2019/2020 & 2020/2021. 

 

  Ma le faaaloalo lau Afioga. 

 

 

TUUINA ATU O LIPOTI A KOMITI FAA-PALEMENE 

 

  Na tolaulauina e le Failautusi le faasologa o Lipoti a Komiti Faa-Palemene 

e tusa ai ma T.T.52(5).  

1. P.P.2023/2024 Nu.108, Lipoti a le Komiti o Tupe Maua ma Tupe Totogi 

i le P.P. 2023/2024 Nu.66, Tala Faatatau Faaopoopo Muamua o Tupe 

Maua ma Tupe Totogi a le Malo o Samoa mo le Tausaga Faaletupe 

Faaiuina aso 30 Iuni 2024; 

2. P.P.2023/2024 Nu.109, Lipoti a le Komiti o Tupe Maua ma Tupe Totogi 

i le Tulafono Tau Faaofi o Teuteuga o le Tulafono o le Faaputugatupe 

mo le Lumanai Manuia o Tagata 2023; 

3. P.P.2023/2024 Nu.110, Lipoti a le Komiti o le Vaega Tau le Tamaoaiga 

i le Tulafono Tau Faaofi o le Pepa Faamaonia Faatekonolosi e Iloagofie 

ai Tagata Samoa 2023; 

4. P.P.2023/2024 Nu.111, Lipoti a le Komiti o Tupe Maua ma Tupe Totogi 

i le P.P.2023/2024 Nu.44, Faamatalaga o Tupe a le Malo mo le tausaga 

faaletupe 2020/2021; 

5. P.P.2023/2024 Nu.112, Lipoti a le Komiti o Tupe Maua ma Tupe Totogi 

i le P.P. 2023/2024 Nu.47, Lipoti Faaletausaga a le Faalapotopotoga o 

Mea Tau Fale a Samoa mo le tausaga faaletupe 2021/2022; 

6. P.P.2023/2024 Nu.113, Lipoti a le o Tulafono Tumau, Mataupu Tau 

Faiga Palota ma Tofiga Faale-Faavae i le P.P.2022/2023 Nu.57, Lipoti 

o Galuega a le Ofisa Suetusi a Samoa mo le tausaga faaletupe 

2019/2020. 

 

  Ma le faaaloalo lau Afioga. 

LAFO A TAITAIFONO A KOMITI FAA-PALEMENE 

 

  FOFOGA FETALAI:  Tulai mai lau afioga i le Sui Taitaifono o le Komisi 

Faa-Palemene, lau afioga Auuapaau Mulipola. 

 

  Afioga AUUAPAAU MULIPOLA ALOITAFUA MULIPOLA (Sui 

Taitaifono o le Komisi Faa-Palemene):  Lau Afioga i le Fofoga Fetalai ou te 

faatu le Lafo,   Ina ia faamaonia e lenei Fono Aoao le Polokalame o Fonotaga 

Faaletausaga mo le tausaga faale-kalena 2024 agai i le 2025 ua tuuina atu i 

inei e pei ona fautuaina e le Komisi Faa-Palemene:- 

 

Masina                               Aso Masina                                 Aso 

 

Mati                                     5 

 

Me                                       28 

 

Iuni                                     18 

 

 

Aokuso                                  20 

 

Tesema                                  24 

 

Ianuari 2025                        21 

 

  O le lafo lea ma le faaaloalo lau Afioga. 

 

  Faaluaina e le afioga i le Minisita mo Pisinisi ma Alamanuia ma le sui 

usufono mo Vaisigano Nu.1. 

 

  Na faamaonia le lafo. 

 

  FOFOGA FETALAI:  Tulai mai lau Afioga i le Taitaifono o le Komiti o 

Tulafono Tumau, Mataupu Tau Faiga Palota, Talosaga ma Tofiga Faale-Faavae, 

lau Afioga Auuapaau. 

 

  Afioga AUUPAAU MULIPOLA ALOITAFUA MULIPOLA:  Lau Afioga 

i le Fofoga Fetalai e talu ai e le i maea lelei iloiloga a lenei Komiti i galuega ua 

taua i lalo, o le ala lea o le tulai atu ma le faaaloalo e faatu le lafo,   Ina ia tusa 

ai ma aiaiga o Tulafono Tumau 166(2) e talosagaina se faatagaga a le Fono 

Aoao Faitulafono mo se taimi faaopoopo e faamaeaina ai iloiloga a lenei 

Komiti ma toe lipoti mai ai i le Fono Aoao i se fonotaga o lumanai. 

 

1. P.P.2023/2024 Nu.39, Lipoti Faaletausaga a le Ofisa o le Loia Sili 

2021/2022; 

2. P.P.2023/2024 Nu.40, Lipoti Faaletausaga a le Ofisa o le Komisi o 

Faiga Palota 2021/2022; 

3. P.P.2023/2024 Nu.42, Lipoti o le Faiga Palota Laititi a Vaimauga 3, 

2023; 

4. P.P.2023/2024 Nu.48, Lipoti Faaletausaga a le Ofisa Tausi Mavaega 

2021/2022. 

 

  O le lafo lea ma le faaaloalo lau Afioga. 

 

  Faaluaina e le sui usufono Gagaifomauga 2 ma le sui usufono mo Vaisigano 

1. 

 

  Na faamaonia le lafo. 

 

  FOFOGA FETALAI:  Tulai mai lau Afioga i le Taitaifono o le Komiti o Tupe 

Maua ma Tupe Totogi, lau afioga Faleomavaega Titimaea Tafua. 

 

  Afioga FALEOMAVAEGA TITIMAEA TAFUA (Taitaifono o le Komiti o 

Tupe Maua ma Tupe Totogi):  Ia, lau Afioga i le Fofoga Fetalai talu ai e lei 

maea lelei iloiloga a lenei Komiti i le P.P.2023/2024 Nu.43, Lipoti Faaletausaga 

a le Matagaluega o Tupe 2020/2021, o le ala lea o lou tulai atu ma le faaaloalo 

e faatu le Lafo;   Ina ia tusa ai ma aiaiga o Tulafono Tumau 166(2), e 

talosagaina ai se faatagaga a le Fono Aoao Faitulafono mo se taimi faaopoopo 

e faamaeaina ai iloiloga a lenei Komiti ma toe lipoti ai i le Fono Aoao i se 

fonotaga o lumanai. 

 

  Faaluaina e le afioga i le sui usufono mo Lefaga ma Faleaseela ma le sui 

usufono mo Faasaleleaga 2. 

 

  Na faamaonia le lafo. 

 

  FOFOGA FETALAI:  Tulai mai lau Afioga i le Taitaifono o le Komiti o le 

Vaega Tau le Tamaoaiga, lau afioga Niuava Eti L. Malolo. 

 

  Afioga NIUAVA ETI L. MALOLO (Taitaifono o le Komiti o le Vaega Tau 

le Tamaoaiga):  Matou te muai faatalofa foi manuia le tausaga fou i lau Afioga. 

Lau Afioga i le Fofoga Fetalai, e talu ai e lei maea lelei iloiloga a lenei Komiti 

i le P.P.2023/2024 Nu.41, Lipoti Faaletausaga a le Matagaluega o Tiute ma Tupe 

Maua 2021/2022, o le ala lea o le tulai atu ma le faaaloalo e faatu le Lafo;   Ina 

ia tusa ai ma aiaiga o Tulafono Tumau 166(2), e talosagaina ai se faatagaga a 

le Fono Aoao Faitulafono mo se taimi faaopoopo e faamaea ai iloiloga a lenei 

Komiti ma toe lipoti mai ai i le Fono Aoao i se fonotaga o lumanai. 

  Ma lou faaaloalo lava. 

 

  Faaluaina e le sui usufono mo Falealili 1 ma le sui usufono mo Sagaga 4. 

 

  Na faamaonia le lafo. 

  FOFOGA FETALAI:  Tulai mai lau Afioga i le Taitaifono o le Komiti o le 

Vaega o Atinae Eseese, lau afioga Fepuleai. 

 

  Afioga FEPULEAI FAASAVALU FAIMATA SU’A (Taitaifono o le Komiti 

o le Vaega o Atinae Eseese):  Lau Afioga i le Fofoga Fetalai, talu ai e le i maea 

lelei iloiloga a lenei Komiti i le P.P. 2022/2023 Nu.141, Lipoti Faaletausaga a 

le Matagaluega o Fesootaiga ma Faamatalaga Tekonolosi mo le Tausaga 

Faaletupe 2021/2022, o le ala lea o lou tulai atu ma le faaaloalo e faatu le Lafo;   

Ina ia tusa ai ma aiaiga o Tulafono Tumau 166(2), e talosagaina se faatagaga 

a le Fono Aoao Faitulafono mo se taimi faaopoopo e faamaea ai iloiloga a 

lenei Komiti ma toe lipoti mai i le Fono Aoao i se taimi o lumanai. 

  O le lafo lea lau Afioga. 

 

  Faaluaina e le sui usufono mamalu mo Lefaga ma Faleaseela, sui usufono mo 

Sagaga 4 ma le sui usufono mo Aana Alofi Nu.1. 

 

  Na faamaonia le lafo. 

 

  FOFOGA FETALAI:  Ia, mo a tatou faamaumauga e faamalulu atu i lau 

Afioga i le Minisita o Galuega, o Public Enterprises, Faalapotopotoga Tumaoti 

o le tatou Malo, mo le faaluaina o le Lafo a le Taitaifono muamua. E faamalulu 

atu ai i lau Afioga i le Minisita. 

 

 

TULAFONO TAU FAAOFI O LE FAATATAUINA O TUPE 

FAAOPOOPO (NU.1) 2023/2024 

- felafolafoaiga i luga o le faitauga faalua 

 

  FOFOGA FETALAI:  E tusa ai ma tatou Tulafono Tumau o le a faagasolo 

nei loa felafolafoaiga i luga o le faitauga faalua o le Tulafono Tau Faaofi o le 

Faatatauina o Tupe Faaopoopo Nu.1 2023/2024.  

  O le avanoa lenei o sui usufono e sausaunoa ai. Ae ou te faamanatu atu foi i 

sui usufono e le tautalagia i le taimi nei mea taitasi o le tatou Tulafono Tau 

Faaofi. E faatoa saunoa i mea taitasi o le Tulafono Tau Faaofi i taimi o iloiloga 

auiliili pe a maea felafolafoaiga i luga o le faitauga faalua. E silafia foi e le tatou 

Maota o le Tala Faatatau Faaopoopo o Tupe Muamua 2023/2024 ua na o nai 

faaopoopoga o le Tala Autu o le Tupe o lo o faagasolo nei.  

  O Mataupu foi ua maea sausaunoa iai le tatou Maota i felafolafoaiga o le Tala 

Faatatau Autu o Tupe,  ia, o le agaga lava ia o le Fofoga Fetalai ina nei toe afea 

foi i saunoaga i ni mataupu ua maea ona saunoa i ai, ae o lo o ua i aao nei o le 

Faigamalo mataupu uma sa laga i le Tala Autu o le Tupe, ia, mo le faataunuuina 

mo le agai i le lumanai. Na o se faamanatu mo le sologa lelei o le tatou galuega.  

  Na o se faamanatu foi a le Fofoga Fetalai i le faagasologa o saunoaga a le tatou 

Maota. O le a tamuli pea avanoa mo ni mataupu e fia saunoa i ai le tatou Komiti 

o Tupe Maua ma Tupe Totogi ona taualuga lea e le saunoaga a la outou 

Taitaifono. Ia alolofa sui usufono o le Komiti o Tupe lafo pea le anoliu a la 

outou galuega e folasia i saunoaga a le Taitaifono, o tulaga aloaia ia o le tatou 

galuega tusa ai o tatou faiga Faa-Palemene ma tatou Tulafono Tumau. E le aoga 

ona afea i a outou saunoaga mataupu tutoa na outou sailiilia ae o le taualoa o lo 

o i ai le Taitaifono ma se lagolagosua a le Sui Taitaifono. Tatou agai pea i le 

faatonufolau o tatou Tulafono Tumau 133. O a tatou galuega e fai faatasi e 

faamoemoe atu foi le Fofoga Fetalai i la outou lagolago e sologa lelei ai le tatou 

galuega. Ia manuia saunoaga e tusa o le tatou galuega ua faatulaga. Ia o le 

avanoa lenei mo se tasi o sui usufono mamalu e fia saunoa. 

  Ia, o lea ua maitau atu o lea ua fou mai le sa o le sui usufono mai Vaimauga 

Nu.1, ia o lou avanoa lenei. 

 

  Afioga SULAMANAIA FETAIAI TAUILIILI TUIVASA (Vaimauga 

Nu.1):  Ae le i faia se sao o lenei Itumalo lau Afioga i le Fofoga Fetalai, e 

muamua ona faatalofa ma ofo alofa atu lenei Itumalo i le afio o lau i le Fofoga 

Fetalai, i le tulaga foi mo le faafoefoeina o le sa o Samoa ia e momoli le agaga 

faafetai o lenei Itumalo. Le tausaga ua tuanai lea ua tatou aulia mai lenei tausaga 

fou 2024 e leai lava se mea o gase i totonu o le Maota, e momoli ai le agaga 

faafetai a lenei Itumalo. 

  E faatalofa atu foi ma ofo alofa atu lenei Itumalo i lau Afioga i le Tamaitai 

Palemia, ia e faafetai ua taulu taulu ua tali le Atua o lea ua matau atu ua tatou 

auai i lenei taeao. Faamanuia le Atua i le tulai mai i le taitaiga o le sa o si o 

tatou atunuu. 

  E faatalofa atu foi le Vaimauga i le afifio o Afioga i Minisita ia aemaise foi o 

nai Minista Lagolago i le taitaiga o le sa o Samoa. E oo mai i le taeao lenei, e 

leai lava se mala o afe, e momoli ai le agaga faafetai ma faafoi le viiga i le Atua.  

  Liliu mai i lenei itu ia e faatalofa atu i le Afioga i le Taitai o le Itu Agai ia 

aemaise foi lau Afioga i le Sui Taitai ma sui usufono mamalu o lenei Palemene. 

E momoli lava le agaga faafetai i lenei Paeaiga lona 17, lea ua tatou aulia le 

amataga o le masina o lenei tausaga, e leai a se mea o gase. O le tele o isi 

tausaga e amata atu fonotaga i amataga o masina ua i ai ni mala faalenatura poo 

mafuie ma lologa. Aea? O lea a e malu Samoa ona o le Faavae na fausia e nai 

o tatou tuaa ua lagomau mai tiasa, e faavae i le Atua, le Alo ma le Agaga Paia, 

lea a e solisoli muliaao ai lenei Palemene, e momoli le agaga faafetai.  

  E faatalofa atu foi le Vaimauga i le afifio o afioga i Pule Sili ma Ofisa Sili o 

Pulega aemaise foi o Pulega a Matagaluega a le Malo aemaise foi o 

Faalapotopotoga Tumaoti. O outou o lo o tua iai lenei Maota, vae i ai aua le 

faafoeina o le sa o le tatou atunuu. E i ai foi le taimi tou te agai mai ai totonu, 

ia outou vaai foi lea e le faigofie le taitaiina o le sa o Samoa. O outou mama na, 

lima ma vae le Palemene lenei i la outou tuualalo ma la outou taitaiga e galulue 

mo lenei Maota.  

  E faatalofa atu foi i le nofo tatalo a le aufaigaluega paia a le Atua i so o se fata 

faitaulaga o lo o nonomanu i le Atua, e tulivae, tatalo, anapogi aua se manuia o 

Samoa ma ona tagata. E le gata i si o tatou atunuu ae so o se tamafanau a Samoa 

i so o se tafa o lenei lalolagi. E momoli le agaga faafetai i la outou foi pitolaau, 

ua tiai a outou manuia ae ua outou o e ofo le soifua ma le ola aua le galuega a 

le Atua ma Samoa ma ona tagata.  

  E le mafai lava ona alu le lauga a le Vaimauga e le i tapa i si ou Itumalo, ia 

Vaimauga mai lava i Fusi ma Fanuatanu le afioaga e afio ai Leniu ma ona Alo 

ia aemaise foi le Matua ia Taliulu aemaise o Salevalasi aemaise foi o Fuatimau 

ma Tuisamau, ia tapuai mai. Faapena foi Lalotea o le malae o le faautugatagi a 

Tumua e afio ai Tuliaupupu o le Fofoga o le Alataua, le Usoalii, Taialii, Alo o 

Malietoa, alo o Tuliaupupu. Ia ae a lau Fetalaiga Mauletaua ma Tuisamau, ia 

tapuai mai.  

  Si o tatou nuu i Vailele i Niniva ma Punialavaa aemaise foi le Falepouiva, ia 

tapuai mai ma si o tatou afioaga i Fagalii. Ia tapuai mai se i fai se sao o le 

Vaimauga i le Tala Faaopoopo o le Tupe Muamua o lenei Paeaiga. 

  E momoli le agaga faafetai o lenei Itumalo i lau afioga i le Minisita o Tupe, i 

le tulai mai ma aumai lenei Tala Faatatau po o le Tala Faaopoopo. O le maitau 

lava a le Vaimauga e le o se tupe tele lenei tupe ua toe faaopoopoina ma toe 

fetuunai ai nisi o vaega. E momoli le agaga faafetai, e le selu atu, e atamamai 

lava tamaiti o le Vaimauga e tulai mai foi ma faafoefoeina lena galuega tele ua 

tuuina atu, ia aemaise foi o lau Minisita Lagolago. E faapitoa lava i le Ofisa Sili 

ma i latou uma o lo o galulue i le faagaoioiina o lenei tulaga o tupe e le faigofie 

la outou pitolaau. Uma loa le isi Financial Year ia faapena foi ona toe galulue 

mai, e oo atu i le isi taimi ia ua faapena, e momoli le agaga faafetai. 

  E lagolagoina e lenei Itumalo le Tala Faaopoopo lau Afioga i le Fofoga Fetalai, 

ae o nai tuualalo lava e aveatu e le Vaimauga e fesoasoani ai i le Afioga i le 

Minisita ma lana Pulega. E matau lava ma le toto’a i le Tala o le Tupe o lo o i 

ai tulaga i le toe faamatuuina atu o ni seleni aua totogi o Minisita fou. Sese le 

taimi, o le tala lena ia a le Vaimauga.  

  O mea nei o totogi aemaise o ni tupe tetele sa tatau ona sau i le mea autu, lea 

o le a tatou o’o i le isi financial year lenei. Ae mo mea o Supplementary o ni 

mea e le i oo i ai le malosi, ia a o lea ua sau ai le faaopoopoga o Minisita e 

lagona ai le faanoanoa. Ia aemaise foi o lea ua i ai ma Minisita Lagolago. O le 

tatalo a le Vaimauga, ia, tatou ositaulaga ia i Minisita Lagolago e tatau lava ona 

fai pay o Minisita fou ia e toalua. A o Minisita Lagolago, ua lava ia na Minisita 

Lagolago o lo o i ai. E matau foi o isi Minisita o lo o tailua Minisita Lagolago 

o lo o i ai, ia ae o le tatalo a le Vaimauga i Minisita ia o le a tau foufou tatou 

ositaulaga ia i le faigata ma le oi o le atunuu o lo o i ai, sefe na tupe. Aua e le 

gata o le a sii foi outou totogi nai lo matou nei le Itu Agai ae o le a maua foi nai 

faamanuiaga i taavale. Tatou ositaulaga ia, sefe na tupe aua le atunuu, lea toeititi 

uma lenei Tala Autu o le Tupe, lea ua 7 masina pe ua 8 talu ona i ai lenei Tala 

o le Tupe ia ona alu loa lea o outou i le tulaga lena pe a sau le mea autu ia Iuni 

o lenei tausaga faaletupe. O le tuualalo lena a le Vaimauga. 

  O le maitau lava ma le totoa foi i suiga o Minisita ua i ai, ia e aveatu foi le 

tuualalo, aemaise a le tulaga…. se i tulou lava sa iai foi i le MCIL e leai a ni 

tupe se tele sa faaalu ai. Ae pei o toe fesuiaiga ia, ua le gata i lena a o faiga 

faavae. O le Matagaluega lenei a le MCIL sa lelei lava ona faafoefoe, ae pei o 

le galuega faavaitaimi lea na tuuina atu loa i totonu ia pei o i ina lea na tau lape 

ai ma i ai nai fuafuaga. Ia ae le o po se lilo na oo lava ina suspend ai le Pule o 

lenei foi Matagaluega ona o tulaga ia faavaitaimi. O lea la ua tulai mai faiga 

fou ia ua atili la ona toe tele atu isi tupe alu ona e le gata lea ua aveatu foi i o i 

le Matagaluega o Tupe le galuega faavaitaimi, ae matau foi i le Lipoti a le 

Komiti ua toe i ai foi nisi Komiti Faaopoopo latou te faafoefoeina tagata ia e 

tuuina atu i galuega faavaitaimi, o tupe alu lava. Ae a pe a ua lava ia na Komiti? 

  E tatalo foi le Vaimauga, o lea e i ai tatou Komiti foi ia e toasefulufa mai 

itumalo e 51, e le faaaogaina e sui na leaga o la e totogi latou alauni, a o lea foi 

o le a toe fai isi Komiti e control ina pe pasia e le Kapeneta mo le galuega 

faavaitaimi.  

  Ia, o le tuualalo lava lau Afioga i le Minisita aemaise o le Afioga i le Tamaitai 

Palemia ma le Kapeneta, ia po ua lava ia lena. Ia tatou vaai i le tau o le soifuaga 

o lo o i ai si o tatou atunuu. O le manino ia o le Tala o le Tupe Faaopoopo a le 

Afioga i le Minisita i le tulaga o lo o i ai, o lea lava e sefe tatou i le 12 masina 

o lo o tatou i ai, a o le oi o le atunuu i lalo ifo. E lelei lava tatou e lelei tamaoaiga 

ma lelei le faasinomaga o lo o i ai, a o le mamalu o le atunuu ia e pei e fai ma 

silasila ifo i ai. O le tuualalo a lenei itumalo, ia se i silasila ane, silasila ane i le 

tulaga lena i le toe fesuiaiga lea, a ua tele ai… E i ai lava le manatu o le itumalo 

lenei, o lea lava na i ai Ofisa Sili, o lea lava sa i ai Pule Lagolago, na ona toe o 

atu lava la o Minisita fou na, na ona toe vavae lava o lena vaega, avatu le vaega 

lea i lalo e pei o taaloga ma aganuu. 

  O la e na i ai lava le section lena o taaloga ma aganuu e agai latou faapena. Ia 

a o lea foi o lea toe fai nisi mea i le tetele o nei seleni ua toe allocate atu, ia ma 

toe avatu ai lava ni tagata a le Minisita ia e faatele ai, ae se i silasila ane i le 

tamaoaiga o si o tatou atunuu, o la e lava na i ai staff aloaia sa faapena ona 

faafaigaluegaina ma… Ia o le tuualalo lena se i silasila ane le faigamalo i lau 

Afioga i le Tamaitai Palemia ma Minisita i lea vaega.  

  E momoli le agaga faafetai… O anapo lea na vili atu ai le Matagaluega i le 

Minisita ua tulai mai, le aunafaapae i le Minisita o le miliona, Tina ma Tamaitai 

na vili atu anapo e fia maua se fesootaiga nei a le Taitaifono o lenei itumalo. Ia 

ua ou fiafia lava, masalo o lea na vili atu anapo e fia maua se avanoa, ona ou 

fiafia lea aua o Novema last year na ave ai i totonu le matou Tala o le Tupe ua 

okika uma e Suetusi ma tuuina atu, a ua toe fesiligia lava le Tamaitai Minisita 

ananei, o le a le finagalo lea na vili atu? Ae fai mai o le faatalatalanoaga. E i ai 

foi la le manatu, lona uiga foi la o nisi faiga faavae fou lea o le a i ai.  

  Ae o le tatalo e tuuina atu i lau Afioga i le Tamaitai Minisita o Tina ma 

Tamaitai, i le staff lava e sili ona popole i ai le sui o le Vaimauga, le 

aufaigaluega e toatolu lea sa faafaigaluega, e le gata ina faasalalau ma aloaia le 

avea o i latou ma tagata faigaluega o le Matagaluega o Tina ma Tamaitai, ae ua 

tuu foi le latou tamaoaiga sa i ai i isi galuega ae ua faamuamua lava le tatou 

itumalo ma le faasinomaga. O le tatalo pe le mafai na ou lauga ai foi. Na pau 

lava lena o le mea e popole ai le itumalo. Po o le a lava le tuai atu o le tupe, a 

o le staff lava lea, leaga ua tuua nai o latou foi faasinomaga ae ua omai e tautua 

o tatou itumalo – e toatolu. Ia po o le a se finagalo o lau Afioga i le Tamaitai 

Minisita ma lena itu, sa ou tatalo ai foi pe le mafai ona aumai i lalo o le paketi 

a le Matagaluega o Tina ma Tamaitai le toatolu lea ina ia pay lava e outou e 

tusa lava po o le a le tuai atu o le tupe i itumalo, ae ia maua lava le latou pay 

every fortnight. E faapena foi la ona tuu atu ai ma nai alauni o le 14, ina ia 

mafai lava… o lenei itumalo e le malolo le Komiti Faafoe, aemaise lava o le 

aufaigaluega, e tuli solo e Taitaifono e o e vaai aemaise pe a afifio atu sui o le 

Malo ma falemai i tua e tuli lava e le faipule, o e vaai po o a ni mea faaletonu, 

o e fesoasoani i sui o le Malo o lo o omai. E le malolo, e ova galuega e fai, a o 

totogi la e i ai e le lava. Sa taumafai foi e fai ni siitaga i totogi o le Malo lea na 

siitia, ona taumafai foi lea o le faipule po o le Taitaifono e tau sii le totogi o le 

staff, a o le faalavelave o le paketi lava lea na avatu e alu ai lava i lena. Ae sa 

tatau o tagata faigaluega uma a le Malo a sii totogi, e tatau foi ona faamanuiaina 

le tulaga lena, a o le fefe lava o le faipule ina ne i aumai foi ua poloka ai nisi 

tulaga. 

  E faapena foi la i nai alauni o… ia na o le tuualalo lava i lau Afioga i le 

Tamaitai Minisita o lo o tulai mai, se i silasila ane, aemaise o lea ua 8 masina 

lea ua tatou ia Ianuari, ua tea le 6 masina o le tatou financial year lea na pasi ai 

le miliona, ae ou te le i fesili lava i nisi po ua i ai… a o lenei itumalo. 

  O le lua o talosaga i lau Afioga i le Tamaitai Minisita, pe le mafai ona aua ne 

i toe faaaogaina okika ia i tua, o le itumalo lava lenei o le Vaimauga o le toatele 

ia o e foi e atamamai i tulaga tau suetusi, ae le mafai ona faaaogaina ona o le 

konifliki. Ia pei o le agaga la pe le mafai lava ona okika lava e le okika a le 

Malo pe okika foi e le Treasury, leaga e alu foi pili i le totogiina o okika e o atu 

e audit matou Tala o le Tupe lea e tuuina mai totonu. Na o le talosaga, ae avatu 

atoa lava le miliona aua e moni lava o le miliona, a o lea e uma ifo ua aveese ai 

salary o le au staff, aveese ai faapena, le okika, ia uma ifo ua le atoa se miliona. 

Ia ae pei o le tatalo, aumai atoa pea le miliona ae tuu atu i lalo o le paketi a Tina 

ma Tamaitai e pay ai lava le toatolu lea, ia faatasi ai ma le alauni o le toasefulufa 

lea o members o le Fono Faavae. 

  Lau Afioga i le Minisita o le Falemai, ia o le uo mamae a le sui usufono lenei. 

Ia e lagona lava le fiafia pe a e saunoa nei i luga o le leitio ma… o lea foi ua 

tatala se eleele foi aua foi… faafetai foi i le Minisita o le MNRE ua tuuina atu 

foi se eleele mo tulaga ia o nai… tulou, o nai tagata e le o atoatoa le malosi o 

le tino ma le mafaufau o lo o feoai i le taulaga. Faafetai i lena faatofalaiga ua i 

ai le tatou faigamalo...[………………………………………………….]. Ia e 

faafetai ai i lau Afioga.  

  A o le tatalo, ia o fualaau lava, o fualaau lava. A maua lava fualaau o le mea 

sili lena, e le o i ai se tulaga e iloa ai e le faipule i totonu o le Matagaluega, ae 

ona o lea e pei e tau maua e tai tausaga ma oka le mea, ae tuuina atu, o le a le 

taimi, tasi, lua masina, o le mea lena na fai ai le tatou fale la e i ai e store ai 

tatou fualaau ma mea faapena, air condition le mea ia lava ona faasoa le tulaga 

i supplies e aumai e tua i ai si o tatou atunuu.  

  O nai tuualalo na i lau Afioga i le Minisita o le Falemai ia po o le Minisita ta 

te vaai ai i lau Afioga pei e i ai sou pito atunuu i lou aulelei ma lou paepae.  

  Lau Afioga i le Fofoga Fetalai e momoli foi le agaga faafetai o lenei itumalo 

i le Afioga i le Minisita o… 

  Afioga Hon Valasi Luapitofanua Toogamaga Tafito Selesele (Minisita mo 

le Soifua Maloloina):  Lau Afioga i le Fofoga Fetalai… 

 

  FOFOGA FETALAI:  Malie lau Afioga i le sui usufono mamalu leaga o lea 

ua taua le suafa o le Afioga i le Minisita o le Soifua Maloloina. 

  Se i tulai mai le Afioga i le Minisita o le Soifua Maloloina.  

 

  Afioga Hon Valasi Luapitofanua Toogamaga Tafito Selesele:  Ia, e le 

faafinauina le saunoaga matagofie a le sui usufono. Tasi lea sui usufono a 

saunoa e ese le seetia o ota lagona. O le ituaiga mea foi lele e pei o le mili mili 

lava o le ulu e faana tei lava ua tau le po, a. Faafetai i le sui usufono o Vaimauga. 

  O le mea e fia faasao, o le a ou tali manino atu lava i mea ia e te laga, ae mo 

le faasaoina o le taimi ma le faafofogasese a le atunuu i ni tuuaiga, e tele foi 

taimi ou te talanoa ai i luga o leitio ma faamatala mea ia o fualaau pe a oo ina 

le lava pe sioki. Aua e le eseese taimi, ma e le o se issue fou nei, o le mea ua 

masani ai lava le tatou faalogo aemaise foi o le tatou maitau. Ae aua e te popole. 

Ou te faanoanoa lava pe a tau e le sui usufono le upu vale, ou te le faaigoaina 

tagata foi ia e feoai faapea o ni vale, leaga o la e tau i le Tusi Paia, aua e te 

tauvaleina lou uso a ia e fesoasoani i ai.  

  E pei la o lau soso atu i le sui usufono, atonu o la e televave lona finagalo, ae 

le o ni vale tagata ia tou te silasila i ai. O le ala foi lea o le naunau ina ia 

faatulaga lelei se nofoaga mautu ina ia mafai ona aloaia latou o isi foi tagata 

soifua aemaise foi sa le amanaia i le la vaitau o le tou faigamalo, ae i le vaitau 

lenei ina ua tulai mai, ua mataitu lelei, e tatau foi ona i ai ni penefiti a nei tagata 

mo le agai i luma.  

  Ia o le agaga lea lau Afioga i le sui usufono mamalu, ma o le a tele nisi taimi 

ma faamaninoga o mea o lo o e atugalu ai i le tulaga e pei ona tulai mai, ae 

faafetai tele faamanatu mai. E tele foi ina e lauga ai i le tele o taimi ua alu, ia o 

lau lava tauloto lea, a o lea ua faamauina lelei, faamauina lelei, ma o le a mataitu 

i le agai i luma. Ia manuia lau lauga. 

 

  FOFOGA FETALAI:  Malo faafetai saunoa i lau Afioga i le Minisita. A o 

le i tulai mai le sui usufono, e faaluaina foi le finagalo o le Afioga i le Minisita 

i le upu lea na taua e lau Afioga i le sui usufono mamalu. Ia o lo o i ai lava tatou 

gagana e ono faaleo ai foi i latou ia, ma faalupe ai le mamalu o le atunuu i ia 

tulaga. Ae ua i ai le manatu, o lea ua faatonuina le Failautusi ina ia aveeseina 

mo faamaumauga a le Palemene le upu lea na e taua, ae o olo o i ai lava upu 

talafeagai tou te saunoa aua lava le faalupeina o le mamalu o le atunuu. 

  Ia ma le agaga faaaloalo, tulai mai le sui usufono e faaauau le saunoaga. 

 

 

“Upu na faatonuina e le Fofoga Fetalai e aveese mai faamaumauga o le 

Saunoaga a le sui usufono mo Vaimauga 1:  [“ia o le a toe faataua nai 

vale, e i ai nisi taimi toeitiiti lava lavevea taavale, ua le kea lava ae 

taufetuli mai le auala e aisi atu ni tupe.]” 

  Afioga SULAMANAIA FETAIAI TAUILIILI TUIVASA:  Ia, e faamalulu 

atu foi pe a… ia, o la e i ai o e o lo o i ai manaoga faapitoa o le tino ma le 

mafaufau, ae pei o le agaga lena ae leai foi se agaga e tauleagaina ai foi e o lo 

o maua i lea foi vaega. Ae ona o lea ua tulai mai le Afioga, ou te leai atu i le 

saunoaga faapea na o le pa lava o le… E leai, o Vaimauga ia e tuuina atu pe 

lelei pe leaga, ia e tuuina atu lava i outou autafa. E leai se agaga faapena i lau 

Afioga i le Minisita aulelei, o lea foi e le o taua e le Minisita le… 

 

  Afioga Hon Valasi Luapitofanua Toogamaga Tafito Selesele:  Lau Afioga 

i le Fofoga Fetalai e fia faasao… 

 

  FOFOGA FETALAI:  Malie le sui usufono mamalu se i tuu atu i le Afioga 

i le Minisita, leaga o lea ua… Ia saunoa ia. 

 

  Afioga Hon Valasi Luapitofanua Toogamaga Tafito Selesele:  O lau 

faaupuga sa fia atu e le o se pa ma oso. E sese mamao le saunoaga a le sui 

usufono. O le ituaiga sui usufono lea e mili mili lava le ulu… o le sao lena o 

lau… ona o lana saunoaga e malu, ae pei e foliga faapena. O lea la sa ou faatusa 

ai faapea o le ituaiga sui usufono lea e ese le manaia o ana faaupuga, ae pei e 

leai se eseesega ma le tagata foi lea a vao misa e mili mili lava le ulu, ia uma, 

sole uma. Ae te i ua tau le… ae ese le manaia o le saunoaga a le sui usufono. 

Ae soia ia le toe talanoa mai i lou aulelei ma le lotoleaga o lena pito aua na 

fausia e le Atua le tagata e foliga ia te Ia. Afai la o le aulelei, e foliga i le Atua. 

Ia manuia le lauga. 

 

  FOFOGA FETALAI:  Ou te fesoasoania atu i le sui usufono, e talitonu lava 

e ese foi le aumaiga o lou finagalo ma faaalia, ae ese foi le maitau a le Maota.  

  O le mea lea ia, o oe foi o se tasi o sui usufono matua o le Maota, e faamoemoe 

atu i le saunoaga.  

  Ia tulai mai lau Afioga i le sui usufono mamalu. 

 

  Afioga SULAMANAIA FETAIAI TAUILIILI TUIVASA:  Lau Afioga i 

le Fofoga Fetalai ona o lea pei ona ou taua o le uo a le faipule le Afioga i le 

Minisita. Ia se i silasila ane i nai faasea foi a le tatou atunuu i mea o 

faamamatoto, i le tulaga e pei ona i ai le tatou… aemaise nai o tatou tagata o lo 

o afifio mai fafo, ua tuu i luga i upegatafailagi le taugata o le mea ua oo i ai lou 

maemaea foi i nai tagata mai fafo, a o tagata na mai fafo sa lagolagoina lena Itu 

o le Faigamalo, a o lea ua outou tulai mai loa o lena ua outou charge ina 

faapena. Ia, a o le talosaga lava ia a le sui usufono o le Vaimauga, alolofa pea 

i ai, alolofa pea i ai i e sa faapena ona afifio mai. E ala ona omai nai o tatou 

tagata e omai mo mea o faalavelave ma mea o suafa matai, ae omai loa ua 

tuuina atu le tau fou lea e faamama pe $600 pe fia ou te le o mautinoa. A o le 

tulaga lena e i ai. 

  Ia, o le tatalo a le Vaimauga i lau Afioga i le Minisita, ia toe silasila ane pei 

foi ona ou taua i nisi tupe lea o le a toe allocate agai nisi Minisita Lagolago, ia 

sefe e avatu e fai ai lau paketi pe a ua le lava le paketi i le faamamatoto. Ae aua 

ne i tuuina i nai o tatou tagata la e omai… 

 

  Afioga Hon Valasi Luapitofanua Toogamaga Tafito Selesele:  Lau Afioga 

i le Fofoga Fetalai ina ne i meaane ua… 

 

  FOFOGA FETALAI:  Ia malie le sui usufono mamalu se i tuu atu pea le 

avanoa leaga o lea e te… 

 

  Afioga Hon Valasi Luapitofanua Toogamaga Tafito Selesele:  Ua 

aveseseina… taitaiseseina finagalo o Samoa o faafogafoga mai. Ae lau Afioga, 

e sili lou faasao atu o le mea lea, ne i meaane ua taitaiseseina le faafofoga. E le 

o sau faiga ua mafua ai ona siitia le… O Setema i le tausaga na tea nei na pasia 

ai e le Revenue Board ma tuuina atu i le Kapeneta le fetuunaiga o tau. A silasila 

lau Afioga i le Fofoga Fetalai ma le Maota, masalo pau lenei o le faamamatoto 

i le lalolagi e ese foi lona faiga. Ae a tatou silasila i le matuia ma le matautia o 

le mea ua oo i ai le tele o tatou tagata, na o si faamanino lava lau Afioga i le 

Fofoga Fetalai, o le $600 i le tagata Samoa sitiseni i Niu Sila, po o Ausetalia 

po o Amerika, ae $1000 tala Samoa i tagata papalagi po o foreigners foi nei pe 

a taunuu i Samoa.  

  O le mea sili ona taua, a e faatusatusa le Samoa e alu i Niu Sila aua ua uma 

ona fai matou sailiiliga, e $980 Niu Sila e faamama ai lou toto se i tulou, $980 

Niu Sila e faamama ai lou toto. E le mafai ona e finau i Niu Sila e faapau le 

faamamaina o lou toto… A ave le tatou gasegase e faamama le toto o la e lavea 

i le faamamatoto ae ave i Niu Sila, e tapa muamua e Niu Sila le tupe cash e 

tuuina atu a o le i oo atu le gasegase i Niu Sila. Tasi la lea mea matuia. Afai 

lava e $40,000 le tupe Niu Sila e mafai ona totogi e le gasegase lea i le taimi e 

taofia ai lona mai i Niu Sila, e taumafai lava pe mafai ona totogi. Afai e leai, ia 

o lena, e le o se mea faigofie la. A o le mea matuia, o le tele ia o tagata gasolo 

mai. A o atu la i le fale faamamatoto o lea e faafofoga mai le Ofisa Sili o Pulega 

ma le Matagaluega e faamama le toto pe a tau atu loa le $600 Samoa, ona tei a 

lea ua omai i lou ofisa. Tele ia o tagata e gasolo mai i le kerisimasi ae le i faia 

le tausaga fou. O le fesili sa fai i ai, e mafua aisea ona e sau i Samoa? A o le 

mea o le maliu, o le faaipopoga a o la e faamama le toto. Sa ou fautua iai, ana 

o au o oe ou te le sau, e fai lau faaiuga atamai ma le poto, afai oute sau i se oti 

a o lea foi ua lata ona ou oti i le faamamaina o le toto. Ia o le a la se mea o le a 

fu ai ai… ona e sau lea e complain ua taugata le faiga o le mea lea i Samoa. A 

o le i sau le tagata ua uma foi ona faamalamalama i ai e le matou Matagaluega, 

apalai mai pe maua se avanoa i le masini, aua e le mafai ona sau le tagata i fafo 

fao le avanoa o le Samoa lea ua uma ona faatulaga aso e tolu o le vaiaso i le 

masini. Ae afai la nei tei ua tu faafuasei mai, leaga o le agaga lea ia tatou 

faafofoga mai foi Samoa i fafo, e le o se saua, e le o se le alofa, ae faafofoga, o 

le isi Samoa, ua tei a lea ua tu mai. Leai se apalai mai, leiloa e le matou ofisa, i 

inei i le Matagaluega. Lea e faafofoga le Matagaluega e le o ni upu a se 

Minisita. Ae ua tei a le tu mai ma faapea mai, faamalie e o atu i uta ae fai ane, 

e le o i ai se faamaumauga na e apalai mai. Aua a apalai mai e moomia le tala 

atoa o lou gasegase i Niu Sila, po o Ausetalia po o Amerika. Aua e le na o lou 

sau lava e fia faamama lou toto ia ona faavanoa lea o masini a tatou. A o lea e 

queue le tatou… ua uma foi ona silafia e le tatou gasegase i Samoa le taimi e 

faamama ai lona toto se i tulou. Ae afai la e oso faafuasei mai faapena, ia o le 

agaga lena, lea foi tou te faafofoga i ai i tatou masini na aumai. Ia e ese le aoga 

i le vaitau lenei mo tatou tagata. Ae le o taofia la e tatou aua a sulu atu le tagata 

i le ofisa, afai ou te talitonu i le Atua ma maua e au le alofa, na iu lava lea ina 

ou faia le mea foi lele… a oo a ina… ua ou manumanu foi lele i le gagana foi 

lea faapea i tauleagaina le atunuu ona tei a lea ua fai atu ai sau faiga alofa. O la 

e silasila le Atua, e le mafai ona foi fua se Samoa e sau e talosaga. Masalo la e 

faafofoga mai le tele o Samoa na autovaa atu i lau ofisa. A o atu i uta, ia sa ou 

talanoa foi i le Ofisa Sili o Pulega, sole, sa tatau ona tou tali i tagata ua 

faamanino ma faamalamalama. Ia, ae ou te alofa foi i le aufaigaluega aua o isi 

tagata o le matua le mafaufau lava se i tulou. E tele mea o le sese o le mea la e 

fai ae ua faasagatau i le aufaigaluega a o lea e faamatala atu i ai e le aufaigaluega 

le tulafono ma aiaiga ma mea o lo o i ai a tatou gasegase, aemaise foi le tulaga 

pei ona i ai le faavasegaina o tatou... 

  Ia pei o lau talanoa lena lau Afioga i le Fofoga Fetalai. O le mea lea ua ala ai 

ona ou vave tulai atu, ia faamanino le tu ma le aga o le tagata mai fafo, o le 

Samoa, e $600 tala Samoa. A alu le Samoa i Niu Sila $980, toeitiiti $2,000 

Samoa e faamama ai le toto. Ae le mafai ona tatou finau ai i Malo la e tuu i 

lalo, e te alu atu lava aumai le tau. Ia ona e…  

  O le agaga lea lau afioga i le sui usufono, ae matuia lea tuuaiga faapea o se 

faiga le alofa a le Minisita leaga e tele o le alofa a le Minisita e ala ai... Afai la, 

o le isi faiga lea ou te fai ai nei o lea e faafofoga mai le Ofisa Sili o Pulega, a 

fa vaiaso e sau ai le tagata… se i silasila la i le mea matuia lea, e sau i le maliu… 

Ou fai atu lea, e fia la le... o le a le taimi… ia e fa vaiaso. Ona taumafai lea o 

au e totogi muamua la sau lua vaiaso tai $600 ona tau faapau lea o se isi faiga. 

O le tele ia o le na sao. Lea ua fai atu au faiga e le tatau ona faailoa atu i lau 

Afioga, ae o mea na e tau o le Minisita alofa, e i ai lana discretion e fai ai mea 

lelei ma faafaigofie ai. E tiga lava na… ia na ona ou faapepa atu lava ma tau 

atu i le Ofisa, ia outou alolofa ma… Se i fesoasoani ane i le Samoa lea. Ae le o 

se saua. Ia manuia lau Afioga i le Fofoga Fetalai. 

 

  FOFOGA FETALAI:  Faafetai. Atonu lea ua manino lea vaega lau Afioga i 

le sui usufono mamalu. Manino le saunoaga a le Minisita ia ma faatino foi 

fuafuaga o lo o galulue ai le Ofisa ma le Matagaluega. Ia ou te talitonu foi o lea 

ua malamalama lea mataupu. Tulai mai, toe tolu minute o le sui. 

 

  Afioga SULAMANAIA FETAIAI TAUILIILI TUIVASA:  Ia, ua… sa e 

saunoa foi aua nei faalavelave Minisita foi i lauga a lenei Itu ae ua fao uma e 

le Afioga i le… Toe tasi lava la i lau Afioga le Minisita, se i silasila ane o le 

tulaga o lo o i ai lau Ofisa Sili, e fai lana falemai. O le tulaga lena lea o lo o… 

O le mea o le faipule lelei e tuuina atu lava i ou autafa. Konifiliki la faiga o 

tatou mai la e i uta toe fai le falemai a lau Ofisa Sili o Pulega. Se i silasila ane 

i mea faapena aua o le tele o isi mai a o atu ona refer lea i lau… ia ona saolele 

ai loa lea ma atoatoa lau auaunaga i tai i le tatou Matagaluega. Oo mai lea i le 

Ofisa o le... 

 

  Afioga Hon Valasi Luapitofanua Toogamaga Tafito Selesele:  Lau Afioga 

le Fofoga Fetalai… 

 

  Afioga SULAMANAIA FETAIAI TAUILIILI TUIVASA:  O manaoga o 

lenei itumalo lea e fia faailoa atu. Ua uma… 

 

  FOFOGA FETALAI:  Ia, malie e le faigofie le tuuaiga a le sui usufono 

mamalu, aemaise foi o tofiga a le Malo. E le mafai foi ona nofonofo le Malo e 

ao foi ona avatu se faamalamalamaga leaga lea ua agai tonu i le Faauluuluga o 

Matagaluega. Ia e ese foi le silasila a le faigamalo latou ma latou faiga faavae. 

Ia ae tau popo’e lava le Fofoga Fetalai i mea o tala foi nei feaveai ona o le 

Maota lenei na o mea moni lava e talanoaina ma mea e ao ona tatou vaavaai 

ma mafuaaga ma mau. Ne i te i ua ou tapa se sui usufono mamalu e aumai mau 

ia ona i ai lea o tulaga e ono afaina ai i tatou Tulafono Tumau. 

  O le agaga ia o le Fofoga Fetalai, ia tatou saunoa i mea manino ma mau lelei. 

Ia ae aua tatou te taumafai e mimilo i o tatou lagona taitoatasi se faaupuga e le 

talafeagai ma le Maota. O tatou o taitai o le atunuu, faafogafoga tapuai le atunuu 

i outou finagalo faaalia. Lau Afioga i le Minisita se i tulai mai. 

 

  Afioga Hon. Valasi Luapitofanua Toogamaga Tafito Selesele:  Faafetai i 

lau Afioga i le Fofoga Fetalai. E le mafai ona tuuloaina le mea lenei leaga o lo 

o faafofoga Samoa. O le sui usufono foi lenei e ese lou faaaloalo i ai leaga o se 

sui usufono matua o le Maota.  

  Pau le mea ou te faamanatu i le sui usufono, e le i tatalaina e le Malo lenei le 

clinic a le Afioga i le CEO, o Tuilaepa sa tatalaina ma sa aloaia tulaga pei ona 

i ai le tomai foi o lea tamalii aua le…. Ma e le faapea foi e na o le pau lea o se 

falemai private ua tulai mai. Ae e ese lou faafetai i le sogasoga foi o lenei… o 

lea la ua aliae mai i i le saunoaga a le sui usufono o lea lava e lotoleaga i lau 

CEO aua o le faaupuga lea faafaigofie. Ae o lau CEO, o le matua sao ia o lona 

tulaga. O lo o i ai lava lana aufaigaluega e run ina lana clinic. Tele o ona taimi 

e full time lava ia i le falemai. Ae talu ona tulai mai foi lea CEO, e ese le faigofie 

ona ma galulue. Ma o le polofesa le tamaloa ae faalogo lava i le matai Samoa 

o loo avea ma Minisita. E ese foi lou faaaloalo i ai. A o nei tuuaiga ma… ia o 

mea lava nei na pese mai ai i le amataga i latou nei, faapea ua… ae soia 

ia…tatou o ese ia mai le ogasami e leai se figota e maua ai. Aua e taua lo tatou 

agai i luma ae aua tatou te vaavaai masei aua o lo o soifua le Atua e 

faamasinoina le amiotonu a le tagata. Pau lava le mea e taua ia te au o lou vaai 

i le faatinoina o le galuega aemaise tulaga pei ona tulai mai. Ia a o lea ua ou tali 

atu, ou te sau ua… na tatala e lena faigamalo le falemai a lea foi alo ma le 

tamalii. Ia ae ese le taua o lea ua omai lenei faigamalo o lea foi ua vaavaai i le 

taua… O lea foi e i ai lau talanoa i le Matagaluega ma le CEO, o le tele o isi 

matou polokalame lea ua matou agai i ai, ia faaaoga fomai nei general 

practitioners, po o fomai ia e tauavea a latou pisinisi i tua i nisi o polokalame 

ona o le sioki o fomai. Ae taua tele... ae malie ia lau Afioga le sui usufono, ia 

faamama ia lou finagalo. Aua e te tuaia leaga e... aua e leai ni mea e faamaonia 

ai… Pau lou talitonuga o le aoga o lea foi clinic mo le atunuu, e gasolo atu ai 

nisi o tatou aua e le vaoia. O ai a… o le tele o tatou e masalosalo pei e sili atu 

le isi clinic i le isi clinic pe o le falemai foi. Pei e sili atu le alu i tua ia ae faapena 

o le choice ia a le tagata. 

  Ia lau afioga i le Fofoga Fetalai faafetai mo le avanoa. 

 

  FOFOGA FETALAI:  Ia, faafetai lau Afioga i le Minisita. Ou te iloa le sui 

usufono mamalu, ia lea ua ou faamanatu atu, o le isi tulaga o le taua o se tasi e 

le mafai ona faaalia sona finagalo i le Palemene lenei e le o se mea lelei. Ua 

outou malamalama i tatou Tulafono Tumau. Ia ae aoga foi se tala ua fai atu ina 

ia outou silasila totoa i ia tulaga. Ae o lena ua saunoa manino le Afioga i le 

Minisita o loo silafia e le Atua mea uma ma ona tofiga. Faaauau mai lau 

saunoaga ua maea lou taimi. 

 

  Afioga SULAMANAIA FETAIAI TAUILIILI TUIVASA:  Faafetai lava 

mo le umi foi o le saunoaga a le Afioga i le Minisita. Ia o le Vaimauga e tumu 

i le faaaloalo, pei ona ou fai atu, e avatu lava le tuualalo, pe lelei pe leaga e 

taatia atu i ina ia sae ifo lava le sa ae na e taatiatia ai le sui usufono o le 

Vaimauga sa avatu le tuualalo. E momoli le agaga faafetai Toesulusulu o lena 

ua e tulai mai i tulaga tau eleele. Ia o lo o faatalitali lava si o tatou itumalo o 

Vaimauga. O manaoga a si ou itumalo lau Afioga le Fofoga Fetalai lea ua alu 

atu. Ia po o le a se tulaga o i ai pe o se tulaga foi sa i ai ia toe faamatuu mai 

eleele o itumalo. E faapena le agaga, le tatou Vaimauga, ia ae silasila ia 

Vaimauga e faapena foi Satapuala na toe aumai lava eleele o nai o tatou itumalo 

sa ave i le taimi o le Uesetete... Ia o lo o faatalitali i ai le tatou Vaimauga. Ia e 

faapena le faiga. 

  O le afioga i le Minisita o le mea lea o le Internet, e fesili lava foi lea i le tatou 

tulaga s ai ai le faamatuuina atu o le poloketi foi lena ona o le matou komiti lea 

e i ai i le internet lea e faatu i luga i aoga. Po o le a se tulaga ua toe i ai ona sa 

matou molimauina e le komiti lenei o le tele o mea la e faapipii i luga o faleaoga 

e leai ma se ola. Ia a o lea foi ua toe maitau pei o lea ua toe faamatuu ese le 

kamupani lena i le Supplementary lea e i ai a o lea ua toe tuu i totonu e le 

Matagaluega po o le... i totonu lava o lau Matagaluega e toe faatupe lena… Ia 

o le popolega lea na i ai ona sa i ai foi kamupani sa latou faatinoina lena poloketi 

aulelei ae o le tele o mea e le o… 

  FOFOGA FETALAI:  Faauma mai le saunoaga o le sui ua maea lau taimi. 

O le tele foi o mea ia sa e laga i lau lauga faalauaitele… 

 

  Afioga SULAMANAIA FETAIAI TAUILIILI TUIVASA:  E momoli le 

agaga faafetai i lau afioga le Minisita Olo. E momoli le agaga faafetai i atinae 

tetele a le Malo ua toe faaaoga ai foi le uafu i tua i nisi o polokalame. E momoli 

le agaga faafetai. E fiafia lava pe a maitau atu i le tulai mai foi o lau Afioga ou 

te vaai e te galulue faatasi lava ma au Ofisa Sili o Pulega. E faapena foi ona e 

toe faatulai mai foi nisi e sui i le Ofisa Sili o le AA. Ia e momoli le agaga 

faafetai i le faatuatuaga o lo o ave pea i e o lo o galulue pea i totonu o 

Matagaluega. O le tele o Matagaluega a le Malo e pei e galulue ae fefefe ne i 

te i ua sau le tulaga ua le tofia i Faauluuluga. Ia ae faafetai Olo, ou te le selu 

atu, e fiafia lava le faipule i le vaai atu i le matagofie ua toe tuuavanoa e 

faatutumu ai avanoa o Ofisa Sili. Ia o tou mama na.  

  E maitau foi i le malae vaalele i Fagalii. Ia o lo o faatalitali lava si tatou nuu, 

o le tupe foi lea e aumai mo le alu o le manogi o le pegisigi ma le uu o le vaalele, 

ia pe aumai se tatou tupe faapena ona e i ai nai tina ma tama matutua na e i 

autafa e fia tatalo, ae o le faalavelave o uu o le vaalele ma le sau o le pegisigi. 

Ia mo le tulaga faapena mo se faamanuiaga mo si o matou nuu.  

  Agalelei le Atua i lau Afioga i le Fofoga Fetalai. O a foi ni tulaga o lenei taeao, 

o le tele ia o mea sa fia talanoa ai le sui usufono o Vaimauga. Ia ae ua faaaoga 

foi e le Afioga le Minisita ua leva ona ola. O le tele o le taimi na fao ai a lenei 

itumalo. Pei e tau faapena se agaga sa avatu lava i lalo le tuualalo. Ui i lea, e 

usitaia tele ma ava. Agalelei le Atua i lenei Fonousu. 

  Faafetai i lau Afioga i le Tamaitai Palemia, na e tumau lou aulelei ma lou 

lalelei i lenei taeao. Faamanuia le Atua i lou tulai mai mo le taitaiga o le nofoa 

o le atunuu. E leai lava se mea o gase, o ou mama na. Tatalo a lenei itumalo, ia 

faamanuia foi i nai tama ma tina matutua a si ou itumalo ua valaau i ai le Atua. 

Agalelei le Atua ma maua pea ni tou nofoaga i le ola e faavavau, aemaise foi 

le fanau ma aiga faanoanoa i Niu Sila ma Samoa ona o le toesea ai o si tatou 

tama ia Tauiliili, aemaise ai foi le tatou tina ia Lualua. Faamaise le agaga o le 

Atua i si o tatou aiga aemaise o le mamalu o si o tatou itumalo. 

  Ia manuia tele le Fonousu a le atunuu ona o le Suafa o Iesu, Amene. 

 

  FOFOGA FETALAI:  Faamalo, faafetai le saunoa i lau afioga i le sui 

usufono mamalu, o lea foi e maitau atu e le Nofoa ia tulaga e mafua foi ona tele 

saunoaga a Minisita ona e tatau lava ona tali atu i le taimi o lo o laga mai ai, 

aua foi le silafia e le sui usufono mamalu aemaise foi le faafogafoga mai a le 

Maota, o tulaga lava e masani ai le tatou Maota.  

  Ia o le avanoa nei mo se tasi o sui usufono e fia saunoa. E vaai atu ua 

malamalama le tatou Tala Faatatau Faaopoopo o le Tupe, ua leai se isi sui 

usufono e fia saunoa. 

  Ia o lea ua tulai mai le sui usufono mo Aleipata Itupa i Luga o lou avanoa 

lenei. 

 

  Afioga FUAAVA SULUIMALO AMATAGA (Aleipata Itupa i Luga):  Ia 

e faafetai atu i lau Afioga i le Fofoga Fetalai mo le avanoa ua tuuina mai i lenei 

Itumalo o Aleipata Itupa i Luga. Sa matauina lava ma le totoa pei e foliga mai 

ua faatutugata sui usufono o le Maota, atonu o le fonotaga muamua lenei o lenei 

tausaga ia e le i iloga foi ona sauniuni lelei nisi o sui usufono. Ae o se avanoa 

lelei e faafeiloai atu ai i lau Afioga le Nofoa o le Maota aemaise foi o le 

Tamaitai Palemia, le vasega o Minisita faapea foi Minisita Lagolago.  

  Ia liliu mai i lenei itu i le afio atu o le Sui Taitai aemaise foi o sui usufono 

mamalu o lenei Itu. O lo o faapea foi ona faafeiloai aloaia atu le mamalu o 

Faauluuluga ma Taitai o Matagaluega a le Malo aemaise foi Faalapotopotoga 

Tumaoti, ia o Samoa ua faatasi i lenei taeao i le Maota Fono e faafeiloai atu. O 

se avanoa foi e faafeiloai atu ai i le paia o Samoa i ona tulaga faalupe. E talitonu 

o le a taoto ona e manumanu i le taimi aemaise foi i le aufaigaluega totofi a le 

Atua o lo o faapea ona faanonomanu aua se manuia, aemaise o si o tatou Malo 

ia manuia ona tagata. 

  Ou te faafeiloai atu foi i le paia o si ou itumalo e mai lava i Malaefono ma 

Matautu-na-aai agai mai i Lalotoa ma Ulutautogia aemaise Vailoa ma Fanuaea. 

O ou tulaga faalupe o le a le oo i ai se faamatalaga aua e tumau e oo lava i le 

faavavau, aemaise foi le nofo a faafeagaiga i le afio a le Afioga i le Tama Sea 

o le Faasinoti a Upolu i Sasa’e ia faapea le Peresetene o le Auso, le faafeagaiga 

foi ia Vaai ma le Faletua aemaise foi le Susuga ia Kolia ma lona faletua. Ia 

tapuai maia lo tatou itumalo se i taumafai la outou auauna ise vaivai ma se 

faatauvaa e faaleo ma lafo se tatou sao i lenei tausaga, aemaise o le Tala 

Faaopoopo o le Tupe lea ua lauliliu i le Maota o Samoa i lenei taeao.  

  Lau Afioga i le Fofoga Fetalai, o se faamuamua e avatu ai se faamatalaga a 

lenei itumalo e agai lea i le vaega o tatou aoaoga. E i ai le manatu o le sui 

usufono o le itumalo o Aleipata Itupa i Luga o se vaega moomia tele lea i le 

atinaeina o le matou itumalo. O le tausaga ua mavae sa faia ai le matou 

sikolasipi sa faatupeina e $100,000 mai le poloketi lea a itumalo e $50,000 i le 

semester muamua a o le isi $50,000 o le isi semester. O le taumafaiga sa 

taumafai ai sa ave le faamuamua i tamaiti Aleipata e au mai le Kolisi o Aleipata, 

o le Kolisi lea o lo o tuufaatasi ai Aleipata i le fale i luga ma le fale i lalo, ae 

paga lea e le i taitai na lava se fuainumera e faaaoga i ai le seleni, ma o lea sa 

tatala ai loa i so o se tertiary institution lava e le gata o i latou o lo o saili mo 

faailoga, aemaise foi i latou o lo o aooga i nisi o matata eseese, aua lava le 

taumafaiga o ni faailoga po o ni tusi pasi e taumafai ai ni galuega aua le tausiga 

o aiga, o nuu, aemaise le Ekalesia. O lea la na ala ai ona tatala i e sa faapea ona 

fai o latou faailoga ma ua fetaui lelei ai i tulaga o le seleni sa atofaina.  

  Ma e avatu ai le agaga faafetai ona ua faaiuina ma le manuia ia nisi o alo ma 

fanau a le itumalo, e le gata i nisi o alo sa faia le Foundation i le Iunivesite o 

Samoa, ae faapea foi i latou sa taumafai i a latou faailoga, muamua o le 

undergraduate, ia ae faapea foi i latou sa fai Post Graduates o lea ua agalelei le 

Atua ua faamanuiaina.  

  Ae o le agaga o lenei itumalo, e taumafai ia laalaa pea i luma le aoaoina o alo 

ma fanau, i se mafaufauga a lelei ma popoto alo ma fanau a Aleipata Itupa i 

Luga o le a faafaigofie lona atinaeina, lea e i ai le poloketi lea e faagasolo nei, 

e faigofie ona galulue, faigofie ona faamasani ona o lea ua amata ona aoaoina 

ua latou talitonu foi i mea e aoaoina i totonu o Faleaoga, ia faapena foi ona agai 

atu i nuu ma afioaga, ia faafaigofie foi ona fesoasoani e faamalamalama i nisi 

foi o alo ma fanau lalovaoa o si o matou itumalo e le i mafai ona ausia le laasaga 

lea, le tomai ma le atamai lea e atinae ai le Itumalo. 

  Ma o lea la e tauala atu ai se tatalo i lau Afioga i le Minisita aemaise o le tatou 

Malo, e tolu lava nuu o le itumalo lenei, o Lalomanu o le matou nuu tele lea, o 

Vailoa ma Ulutogia. E tolu foi Aoga Tulaga Lua. O le lola a Lalomanu pe 150 

tamaiti. O Vailoa po o se mea o le 100 a o Ulutogia e i lalo ane o le 50.  

  O le faafitauli e tolu aoga ae na o le taitoalua faiaoga i aoga tulaga lua lea. Ua 

uma ona matou feiloai foi ma le Afioga i le Minisita aemaise foi o le 

Faauluuluga o le Matagaluega sa matou soalaupule po o lea se fofo e taumafai 

i ai. O nisi o le aoga a Ulutogia ua faapea ona le pasia i lalo o faiga faavae a le 

tatou Malo ua laitiiti le fuainumera ua tatau ona tapuni. Ia sa matou fono foi ma 

le mamalu o le matou afioaga i Ulutogia o lo o i ai le naunautaiga e faaauau pea 

le Aoga a Ulutogia. Ae pei o atugaluga ia ua le mafai ona maua. Saili foi i nisi 

o tulaga e mafua o nisi e faigaluega e faiaoga a le o Apia po o se isi vaega o 

Aleipata, e tele lava ina o matua nei ma ave a latou fanau e aooga ai i aoga ia e 

galulue ai ma ua pau maualalo ai le numera o tamaiti e aooga i i. E i ai foi lou 

talitonuga e i ai le atugaluga i matua nei ona ua latou iloa e le o a’ea’e i luga le 

taumafaiga a alo ma fanau i aoga nei ona ua faaitiitia le aofai o faiaoga.  

  O lipoti na aumai e nisi o matua aemaise le aoga a le matou nuu i Lalomanu, 

ua aumai le faasea e toalua faiaoga ae 100+ tamaiti. Ou te le malamalama foi 

pe faafefea ona ausia e nei faiaoga le faatinoga o le galuega le Yr 1 e tau i le Yr 

8. O le faasea ua aumai ua tele na o atu vasega matutua fai aoga a vasega laiti 

Yr 7 ma le Yr 8 ia ua taumafai e faataitai le galuega a le faiaoga e fai i vasega 

laiti ia pei o le Yr 1 ma le Yr 2. Ia o nei faasea e pei la ua avea ma tulaga ua 

popo’e ai le mafaufau.  

  O le tulaga ua i ai le matou soalaupulega ma le Afioga i le Minisita ma le 

Faauluuluga o le Matagaluega, ua utiuti lava faiaoga ua le lava le faasoa a le 

Matagaluega. Ma o lea foi sa taumafai faiaoga lava ia o le matou itumalo ina ia 

galulue pea i totonu o le itumalo. O le faigata o le tulaga i le matou autilo atu i 

ai, a faasalalau foi avanoa e faigata na o atu isi ona o matou e mamao, o lona 

uiga e faaopoopo i ai ma le accommodation ina ia nofo ai tua i le vaiaso atoa 

aemaise foi, afai o se isi e malaga atu i sona sa o lona uiga pe $50 e utu ai le 

penisini i aso uma e alu i tua ia matou. Aua o le tulaga lena lea e i ai i le taimi 

nei, o taavale laiti e $50, o taavale lapopoa a le $100 le penisini e le ausia le alu 

ma le toe foi mai.  

  E pei o faafitauli ia o lea vaavaai atu i ai ua fai ma ponatia ua le gafatia ai le 

toatele o faiaoga e manaomia mo le aoaoina o alo ma fanau o si o matou 

itumalo. Ia o lo o i ai nisi o le itumalo o lo o faiaoga i nisi o itumalo ma isi 

vaega o le atunuu aemaise lava i nei le talafatai o Apia e faafaigofieina e ave 

foi alo ma fanau a i latou i nisi foi o aoga i nei ma o lo o tele ai lava le laalaa i 

luma o le silafia o alo ma fanau i inei i le taulaga e faatusatusa lea i alo ma 

fanau o lo o aooga i nuu i tua. Ae o le tulaga lea e leai foi se matua e taumafai 

e aoga sona alo i se aoga e vaai atu e le savalivali i luma le aoaoina, ma o le 

tulaga la lea e tatalo atu pea po o le a se isi tulaga po o se isi taumafaiga ina ia 

auausia lava le tulaga lea e lava faiaoga aua alo ma fanau ia, ina ia faapea foi 

ona ou mautali pe a toe o’o mai matua e o atu fanau fai mai o i latou sa faia le 

aoga a le vasega laiti.  

A o tulaga foi ia o le Yr 7 ma le Yr 8 o le tauga vevela foi lea o le latou tapenaga 

aua suega faaiu aua o le taimi foi lenei ua amata foi na o latou i suega a Kolisi 

ma Kolisi uma i nei i Apia e saili ai pe ausia. O le matou nuu i Vailoa Aleipata 

ua leva tele na fai ai la’u award foi lele i le Yr 8 o le tamaititi e Dux ia e maua 

e i ai le ipu e i ai ma le faailoga ole tamaititi e au i le Kolisi e maua le faailoga 

ma le faailoga tupe.  

  Talu ona faavae mai e le i i ai lava se tamaititi ua ausia lea tulaga. E i ai le 

talitonuga o lona uiga a agai mai matua nei e galulue i Apia e faiaoga ai, ma 

aumai ai o latou alo, o lea la faatoa ausia ai se Vailoa e au suega ia a Kolisi ma 

Avele ma mea faapena. A o tua lava latou ia, e le o ausia le tulaga lea. Ia ma ua 

i ai foi nisi o tapenapenaga i si ou itumalo, o lea ua galulue le Komiti o le 

Poloketi, e faavagavaga se seleni o sikolasipi e fai ai se alauni o nai alo ma 

fanau aemaise lava latou ia o school leavers. O i latou ia po ua o’o i le Vasega 

12 po o le 13 e omai e fesoasoani i totonu o aoga latou ia e le o maua ni galuega, 

e fesoasoani i faiaoga e tau fai la le galuega lea e fai e nai tamaiti ia i totonu o 

le aoga tulaga lua tamaiti ia o le Yr 7 ma le Yr 8, ia ona galulue ai lea. Ua uma 

foi ona talanoa ma le asiasi aoga ia ma fesootai foi i tulaga i totonu o le 

Matagaluega, i se taumafaiga e fofo alamea e le matou itumalo le vaivaiga lea 

o lo o feagai pea le gasegase lea e le o lava a tatou faiaoga. Ia o se faafitauli o 

lo o nafa ma le tele o itumalo o Samoa, aua e tiga foi ona taumafai le 

Matagaluega ia ae a le fia faiaoga a le tagata ia pe faiaoga foi, ae alu galue i se 

isi matata ia o le aiatatau lea a le tagata latou. 

  Ae pei o nai vaega ia o lo o taumafai i ai po o le a se taumafaiga tatou te 

galulue faatasi ai e sootauau ina ia taumafai e foia lea faafitauli ia tutusa le 

taumafaiga a le alo o Aleipata Itupa i Luga o lo o aoga i aoga i Apia nei, o lava 

resources, o lava faiaoga, ma le taumafaiga a se alo o le matou itumalo o lo o 

aoga i totonu o le tulagalua i totonu o si o matou itumalo. O se agaga lea o lo o 

taumafai ia ausia. Aua e pei o le tulaga foi lea o lea ua taumafai e fai ni nai 

incentives ia, fai ni awards e faaosofia ai alo ma fanau, aemaise o matua ia 

uunai alo ma fanau, taumafai a uma le faleaoga, ia faaauau ona fai meaaoga i 

totonu o aiga.  

  E pei o tulaga ia, ae taatia atu i lau Afioga i le Minisita aemaise foi o le 

Matagaluega si a tatou galuega, a o si a matou lea amatamea e fofo alamea lea 

ua i ai nai alo ma fanau, pe taitoalua mai le nuu e fesoasoani ae fai atu e le 

Komiti o le Poloketi sina alauni o le masina e fesoasoani ai i le latou taimi ma 

tulaga faapena o lo o omai e galulue. Ua uma ona feiloai ma le asiasi aoga, o lo 

o i ai le process lea o lo o faatino e le Matagaluega pe fia ea tausaga e fai as a 

trainee, ona o atu lea o le Matagaluega e fai le assessment, pe ua tai talafeagai 

sona tomai ona alu loa lea e fai lona certificate faasolo atu ai i le diploma, ia 

ma tatalo pea i le agalelei o le Atua e oo lava i lug ai le degree level. Ae ua na 

o se mea e tau faaosofia ai alo ma fanau o le itumalo lava ia e omai e galulue e 

atinae nisi o alo ma fanau laiti aua lava le tamaoaiga ma le manuia o le itumalo.  

  Ia, ona oo mai lea o se faamatalaga i le matou poloketi… 

 

  FOFOGA FETALAI:  Ua ou vaelupeina le saunoaga a le sui usufono 

mamalu, talu ai ona o lea ua tatou taunuu mai le tatou malologa masani o le 

taeao, o le a faaauau le saunoaga a le sui usufono mamalu pe a tatou taliu mai 

le tatou malologa. 

  E faasilasila atu ou te talosaga atu i lau Afioga i le Minisita o Tina pe maua se 

feiloaiga ona o lea ua maua i se tasi o sui usufono mamalu le faamoemoe o le 

Matagaluega i le aoauli nei e faaauau ai le tatou galuega ona e moomia tele e 

tatou o Taitaifono, o tatou o sui usufono uma o le Maota aua le faamoemoe mo 

nei i le aoauli pe a maea le tatou fonotaga. 

  O le a faataatiaese Galuega a le Fono Aoao mo lana malologa masani o le 

taeao. 

 

 

  Na faataatiaese Taualumaga a le Fono Aoao Faitulafono i le itula e 10:49 i 

le taeao mo lana malologa masani ma toe faaauau i le itula e 11:24 i le taeao. 

 

 

  FOFOGA FETALAI:  Ou te faasilasila atu ua toe amatalia nei Taualumaga 

a le Fono Aoao Faitulafono. 

  I le toe taliu mai ai o le tatou malologa, e i ai le manatu ua saoialo le tautega 

ma le taligasua a le paia o le Palemene, ua maua foi se faasiliga malosi e faaauau 

ai le tatou galuega, faafetai i le Atua i lana foai.  

  E faataatiaese tatou Taualumaga mo le malologa o le taeao o lo o saunoa le sui 

usufono mo Aleipata Itula i Luga. 

  Ou te tapa ma le faaaloalo lau afioga i le sui usufono mamalu mo le faaauauina 

o lau saunoaga. 

 

  Afioga FUAAVA SULUIMALO AMATAGA:  Ia, ua faafetai atu i lau Afioga 

i le Fofoga Fetalai. E momoli atu le agaga faafetai i lau Afioga aemaise foi o le 

Failautusi o le Fono ma le mamalu o le aufaigaluega e tusa ai foi ma le vaivevela 

o le taeao. O lea ua matu ai nei i fau le palegaauau o le Maota aemaise le Afioga 

i le Tamaitai Palemia ma le mamalu o le Kapeneta ma sui usufono taitasi o le 

Maota ua faapena ona saoialo le faamalositino o lenei taeao. Ia viia le Alii i 

Lona agalelei ona o mea ua foai e tausi ai lo tatou soifua ma le ola. 

  Lau Afioga i le Fofoga Fetalai, e tatou te malolo o lea e agai lava le tau 

faamaeaina i le Matagaluega o Aoaoga, ia ua maea atu lea tulaga. Ae pei o le 

naunautaiga ma le faamoemoega atoa o lenei taumafaiga a le Itumalo i tulaga 

tau aoaoga, ia popoto alo ma fanau o lenei Itumalo. E tau maua lava i 

faamaumauga a le Iunivesite e le toatele tele si o matou Itumalo i aoga 

maualuluga lea a si o tatou atunuu. E laualuga i lea faamoemoe a popoto alo 

ma fanau o Aleipata Itupa i Luga, ia ua faigofie ia te i latou ona vaavaai i le 

eseesega o le lelei ma le leaga. O le tele o lenei vaitau i tulaga o i ai upega 

tafailagi, social media ua tele i ai alo ma fanau. A lelei ona aoaoina e faigofie 

ona iloa e le tama ma le teine le mea moni ma le mea e le moni, po o le mea 

pepelo i le tulaga foi lele i faaupuga e ta’ua e tatou mo mea o fake news ia ma 

mea foi ie o le reality, mea moni o lo o ola ia ma soifua ai si o tatou atunuu. E 

faigofie ai la e alo ma fanau ona o ese ma tulaga ia taufaasese ma mea o lo o 

faapena ona aumai pea i luga o tulaga tau fesootaiga i lenei vaitaimi ia ae 

faavagavaga lo latou ola e taumafai nisi o atinae ma taumafai ni galuega e atinae 

ai le Itumalo ia aemaise o si o tatou atunuu. 

  O le tulaga i le poloketi a le Itumalo, ia o lea ua uma atu se faamatalaga i le 

fesoasoani o lenei poloketi i le tulaga o aoaoga a le Itumalo i alo ma fanau. Ae 

o le tulaga o i ai, e manaomia lava le tulaga o le vave ona faamatuu seleni aua 

o le miliona lona lua lea na pasia ia Iuni o le tausaga ua te’a. O anapo na vili 

atu ai foi le Matagaluega e logo atu ua i ai le fuafuaga o nei pe a mae’a le 

fonotaga ona fai lea o le fono a Taitaifono i tofi faipule ma le Matagaluega. Sa 

ou fesilisili i ai i tulaga o mataupu ona e i ai foi tuatuano’a ua uma ona 

faataatitia, ae o le matou polokalame na aumai ai le tusi muamua a le 

Matagaluega, o matou ma le matou Komiti o le Aso Tofi a o lea la ua i ai le 

tulaga e fetuunai mai i luma. E pei o le uiga o le faamatalaga, o lea toe 8 masina 

tapuni le… oi leai, o Fepuari, Mati, Aperila, Me, toe fa ma le afa masina tapuni 

le Tala o le Tupe ia a o lea e le i matuu mai lava le miliona lona lua. O atugaluga 

o lenei Itumalo, e i ai matou container o matou mea tau faatoaga, pa puaa, pa 

povi ma mea uma faapena o la e taatitia nei i le uafu. O la ua bond, o lea e totogi 

lava o lona uiga ua alu lava i luga le pili ona ua le gafatia le tiute ma le tax, po 

o se mea o le $25,000.00 le totogi atoa o lea mea, sa matou faamoemoe la i le 

tulaga lea. A o le allocation mulimuli lea na aumai i le faaiuga o le tausaga lea 

sa tapena ai, ia lea la ua oo nei ua le gafatia ma ua leai foi se tupe e totogi ai le 

aufaigaluega ma fai ai foi le alauni o nai Komiti. Ia, ua faatutugata foi toeaiina 

ma loomatutua o le Komiti pe a vili atu e fai se fono aua la ua latou iloa e leai 

se alauni e maua ua leai se seleni o i ai a le Itumalo ona o lea na faamoemoe…. 

Ia atonu e fetaui le taunuu mai i le faaiuga o le tausaga lea na te’a, o mea ia mo 

le faiga o faatoaga lea ua i ai le seleni lea. Ia ma o lea foi ua uma ona tatalo i le 

Matagaluega ia alolofa ane i se fesoasoani, ia pe i ai foi se mea foi lele o se 

arrangement ma le Matagaluega o Tupe, ina ia mafai ai ona exempt foi lele, e 

release lava ae totogi lava, e sau loa le matou allocation totogi sao lava le tiute 

ia ma tax ia pei ona ta’ua. Ae o si ona lave e oo i le taimi e toe release ai pe a 

sau ia ua a’e a i luga le bond lea, pei lava o le rate la e i ai pei e $100.00 i le 

aso. Ia afai lava la e masina ia o le tupu lava lena i luga, lua masina… 

  O le tala a le Ofisa lea sa vili atu anapo po o le faaiuga o Mati i le amataga o 

Aperila faatoa ono maua le seleni. Ia o lona uiga a fika atu i ai, lua masina, 

Aperila, Me ua uma le Tala Faaletupe a o lea o le a tulitamoe ai le miliona lea 

o le a toe aumai. Ae pei o nai atugaluga na, la foi e iai isi cost e faaopoopo i 

luga o le Itumalo ona o le le feauauai o tulaga ia, i tulaga ua tapena, ua tapena 

mai manaomiaga o le Itumalo e tauala i pa uaea ma tulaga uma faapena, ia ae 

ua taunuu mai ua saisaitia ua le mafai ona ave i tua.  

  O la e silafia e le tatou vaega o le PMU ua uma ona fesootai mai ai foi ina ua 

a’e galuega, faapea ai e vave ona maua atu i le amataga o lenei tausaga ia ma 

ave loa i tua nisi container o le matou faamoemoe. Ae pei o se tulaga lena e 

tatalo atu ai i le Afioga i le Minisita ma le Matagaluega pe i ai sina fesoasoani 

ma sina fetuunaiga ma le Matagaluega o Tupe aemaise foi o le Tupe Maua. O 

la e iloa, from another pocket i le isi, aua na ona avatu lava ia matou toe aumai 

toe totogi ai le Matagaluega o Tupe Maua ia aemaise foi o tulaga uma faapena. 

Ae tau faaitiitia ai la ia isi extra cost lea ua i ai i le tulaga lea o bonds ia e totogi 

i tai i le Uafu ia aemaise le tulaga i le aufaigaluega ua leai se tupe e totogi ai. 

  O lo o tau fai se vavega e le sui usufono pe faafefea ona totogi. O lo o tau 

autilotilo lava i nisi o tulaga nei tei ua matou faia se isi laasaga ae uma ane e le 

faamalieina aiaiga ma tulaga o faiga faavae. Pe matou te o e fai se matou OD 

ia ae uma foi e i ai le interest o na mea, nei tei ua faapea e le o talia. E pei o nai 

vaega uma ia e tau na faaleo atu aua se fetuunaiga o le tofa ma le faautaga poto 

e fesoasoani ai i Itumalo.  

  O le isi vaega lau Afioga i le Fofoga Fetalai, o lea ou te iloa o le tausaga lenei 

o le Fono a le CHOGM, le fono a Taitai o Malo o le Taupulega lea e fai mai ia 

Oketopa. A fuafua atu i ai o lona uiga toe valu masina ona faataunuuina lea. O 

lea e maua pe $20 miliona le tapenaga e tapena i ai le tatou Malo ma le tatou 

atunuu i le talileleia o… Ae pau lava sina tuualalo e faafesili atu pea, ia o tulaga 

lava foi lele o le tatou security, tatou Port Security foi lele i le tatou malae 

vaalele, ia aemaise foi o tulaga o tatou Uafu ona o lo o maua pea i luga foi o 

tatou Nusipepa ma tatou TV o lo o faatupulaia lava le tulaga lea, e le o alu i 

lalo, le tulaga lea o fualaau faasaina. Pei lava ona maua foi sa masani lava ona 

oo iai le leo o lenei Itumalo ona o le manumanuga leaga la foi e i ai le uafu i 

Aleipata. Matou te tau masalo foi ia e i ai lava ni mea faapea o lo o tauala mai 

ai nisi o mea nei. O lea la e aveatu ai faafaafesili, o le a le tulaga ua i ai le tatou 

scanner lea i taumafaiga i luga o le uafu ma tulaga faapena.  

  Ou te le o iloa foi po o le a le tulaga ua iai le tatou K-9, i tatou taifau sosogi 

ma tulaga ia. Afai o faatuputupulaia pea ia galuega lea, limiti le aofai o Leoleo 

tele le galuega faaopoopo lea e fai ai raids ma tulaga faapea. Ae ou te talitonu 

foi o nei galuega e le o se galuega faigofie i le Minisita ma le Komesina o 

Leoleo ma le aufaigaluega atoa. A tapena ni galuega faapea ia e i ai lava le 

tulaga foi lele, tai pei o le army, it’s life and death situation. Ae o lo o tele isi 

matata a Leoleo e tapena i ai aua le tapenaga mo le tatou fonotaga tele lenei, 

tasi lenei o fonotaga tele. O le a faapena foi ona faapine ma tautaua ai foi si o 

tatou atunuu e ui ina itiiti ae o lo o mafai ona tatou tali ia ma faatino fonotaga 

tetele nei, ua maua faapea e afio mai ai le Tupu o Peretania, ia e le o se mea 

faigofie, e le o se mea taugofie foi. Ae afai o lea e tutupu mai lava, ia atonu ua 

o’o atu i fafo news i mea o lo o maua ia tatou, e fai ane se raid ua alu lava i luga 

le numera. Sa amata e taitoalua e molia, ia lea ua ova i le toasefulu ae 

faatupulaia lava seleni e maua faatasi ma faga, se i tulou le Maota. O lona uiga 

e le o se mea o agai i lalo. O le mea lena e ala ai ona aveatu pea se tuualalo a 

lenei Itumalo ua tatau ona faatino le tatou scanner lea se i vaavaai poo fea le 

vaega o le tatou sa lea e mama ma sao mai ai i totonu le suasami leaga lea e le 

maua ai se nofo filemu o le tatou atunuu ona o le a avea ia le tulaga o fualaau 

faasaina ia ma mea o le a faamuamua ai le tupe. A o le tupe foi o lea tatou te 

silafia o le a’a lena o le tiapolo ma tulaga uma faapea, e le nofo filemu ai se 

aiga, o se nuu aemaise o le atunuu pe a faapea o lo o i ai lava i latou o lo o ave 

le latou faamuamua i mea nei ona popo’e ai lea i le taumafaiga a le tatou Malo 

e tali lenei Fonotele a le Lalolagi a Malo o le Taupulega, lea o le a faatino, ia 

toe valu masina. A o se tuualalo lena e tuu atu i lena tulaga aemaise foi le tulaga 

o le… 

 

  FOFOGA FETALAI:  Toe lua minute o le sui usufono. 

 

  Afioga FUAAVA SULUIMALO AMATAGA:  I le tulaga lea e pei ona taua 

foi, o lea ua saunoa le Afioga i le Tamaitai Palemia i lana Saunoaga Faaminisita, 

Taitai o le Malo. Ia le tatou vaa foi lele le Kite Runner e lavea uma lava i le 

vaega lea e taumafai atu i ai i le puipuiga o le tatou gataifale ma tulaga uma o 

tatou borders. O lea ou te le o iloa aua o lea sa fai le saunoaga i le tausaga lea, 

sa tatau ona table ia ma fai ai le tatou debate e faatalanoa le mataupu lea. Ae 

pei o lea e maua i lenei taimi e le o iloa po o le a se taimi. Ae o se tuualalo a 

lenei Itumalo, ia pei e vave ona oo i ai se finagalo o le tatou Maota nei, ia vave 

foia ma ia maua se talalelei aua e logotala foi Taitai o Faigamalo i fafo, o lea o 

lo o sologa lelei Samoa ma lana Faigamalo. Ua uma ona fofo alamea le tulaga 

lea, ia ma ou te iloa e manaomia le fai o le tatou galuega nei e le tatou Faigamalo 

inei i Samoa. Ia aua o lea foi ou te matamata foi o la e faagasolo foi ia tatou 

tapenaga ma sailiiliga a le Faigamalo a tatou uso i le motu i Sasae, Amerika 

Samoa. A feoeoea’i la galuega a itu nei e lua, e i ai lava le agalelei o le Atua o 

le a sologa malie ma faapena ona i ai se fofo matagofie i le tausiga o le filemu 

ma le saogalemu o le tatou atunuu aemaise o e asiasi mai.  

  O le tulaga i le Dialysis lau Afioga i le Minisita, ia o lea ua manino saunoaga, 

e le toe oo iai se tele o se faamatalaga. O lea ua maua pei a e $150 le tau mo 

latou e sitiseni i fafo, lea ua siitia i le $600 ona o se faaiuga a le Revenue Board, 

lea ua manino le tulaga lea. Ae o se leo o lenei Itumalo, pei lava ua tau maualuga 

tele mo tatou uso fai mai fafo, aua pei o lea e tau eseese le rate o tagata Samoa 

e sitiseni i fafo Niu Sila, Ausetalia, Amerika ma so o se atunuu ia ma le rate o 

le foreigner. Le tagata lava lea e leai se piitaga i Samoa e sau lava i le passport 

a lona atunuu lea la e maualuga atu pei a e $1000 lea ua taua. Ia a o le alu atu 

la lea i le $150 agai luga i le $600, ia o se vaivaiga lena a lenei itumalo pei ua 

tau maualuga laitiiti. Ana faapea e progressive le faatinoga le implementation, 

ia ou te iloa e gasolo mai foi o tatou uso ma tuafafine o lo o gasolo mai fafo a 

o la ua tapena mai i ai. Ia fai foi lele pe alu muamua pe sii atu i le $150, $300 

ia fai laia o le isi 6 masina ia ua $300 loa i le $600 tai 100% le siitaga $150 tuu 

i le 100% ia ua $300. A i ai la i latou e fia malaga mai a o la ua latou silafia e 

omai i inei totogi le $300 ae a toe sau i le isi 6 masina ia ua totogi le $600 ia 

ona fai ai lea o se latou faaiuga e pei ona i ai lau saunoaga ma lau tuualalo. Afai 

e omai i maliu, afai o le tau lea e faatino ai le faamamaina o le toto i nei i Samoa, 

ia ona toe fetuutuunai laia lea o le tofa poto ma tulaga faapena pe faaauau ona 

sau, pe alaala pea i Niu Sila ma atunuu i fafo o lo o i ai. Ae ona pei ua i ai le 

mea foi lele pei se culture shock ua oso atu lava i le $150 oso i luga i le $600… 
 
  FOFOGA FETALAI:  Ia faamaea mai le saunoaga a le sui usufono mamalu, 
ua maea lou taimi. 
 
  Afioga FUAAVA SULUIMALO AMATAGA:  Ia ae pei o se tuualalo lena 
i lea tulaga aua e le o nisi, o nai tagata lava o si o tatou atunuu, e ui lava o lo o 
nopiai ma alaala ma papaaao i la atunuu ae o lo o faatino pea le latou tautua e 
ala i le fesoasoani mai i aiga i nei i faalavelave i totonu o aiga, aemaise nuu ma 
le itumalo aemaise foi le tautuaina o le finagalo o le Atua e auala atu i Ekalesia 
eseese. 
  Lau Afioga, ona o lea ua maea lou taimi ae tele lava nai vaega ia e fia oo atu 
i ai se faamatalaga. E faaiu la’u faamatalaga, ia se i silasila ane lava ua taua le 
NPF ua tele isi fees ia ua tuu i luga o le aufaisaofaga, ua tele foi le gugulu ma 
oo mai ma aumai ni faasea. Ae na ou tuualalo pea i ai se i vaavaai pea i ai i le 
tulaga lea e avatu ai pea le faafesili. Ia pe o fees ia, ia faapena ona feoeoea’i ma 
agai i le tulaga o le tulafono poo ni fees o la e sau i lalo o le Tulafono, e tatau 
ona ave e toe totogi e le aufaisaofaga. Ia po o ni mea lava foi ia faaopoopo pe 
o legalise pe illegal foi ae o le a taatia atu pea i ina e fetuutuunai ai, ona o nai 
tagata o lo o faamoemoe foi i a latou saofaga e maua ai sina seleni faatauvaa e 
fesoasoani i o latou aiga mo le tausiga i lenei vaitimi ona o lo o pagatia foi tatou 
i le feagai ai ma le maualuluga o le tau o le soifuaga i lenei vaitau.  
  Ia lau Afioga i le Fofoga Fetalai e faamaea atu ai le faamatalaga a Aleipata 
Itupa i Luga, faafetai tele mo le avanoa aemaise foi le faafofogaaga a Samoa. 
Ia si o’u itumalo pele o Aleipata Itupa i Luga i ona tulaga faalupe ia ua maea le 
tatou taumafaiga, o le taimi ua faatulagaina. Ia e i ai nisi o vaega ou te iloa a 
toe maua nisi o avanoa o le a faapea foi ona toe faaauau e ave ai pea le tuualalo, 
e fautuaina ai foi le tatou Faigamalo aua lava le manaoga ia maua ma le fiafia 
le olaga e ola ai o tatou tagata. Aua ne i i ai ni tulaga e ponatia ai ia le taumafaiga 
e galulue faatasi ina ia manuia Samoa uma. Ia ma le agaga faaaloalo lava. 
Faafetai. 
 
  FOFOGA FETALAI:  Ua faamalo le saunoa i lau afioga i le sui usufono 
mamalu, ia faafetai o lea foi ua afulelea le saunoaga aua lava le tatou Tala 
Faaopoopo o le Tupe. Ia o tatou Tulafono Tumau lava o lo o agai i ai le Nofoa 
ona e fai si tele o le tatou galuega, e tele foi sui usufono mamalu o le ala lea ma 
le mafuaaga lea. E le mafai foi ona tuua e ao lava ona avatu se tuualalo ma se 
fautuaga ae faafetai mo le saunoaga. Ia o le avanoa lenei mo se tasi o sui 
usufono mamalu o le Maota.  
  Se i tulai mai le sui usufono o Salega 1. 
 
  Afioga FEPULEAI FAIMATA FAASAVALU SU’A (Salega 1):  Ia 
maualuga pea le viiga o le Tapaau i le Lagi, ua ia momoli mai le soifua o lau 
Afioga i le Fofoga Fetalai ma le mamalu o le Palemene, vaeane foi lea ua 

silasila atu foi ma vaavaai atu i le Afioga i le Tamaitai Palemia ua faafoisia le 
malosi, aemaise o le mamalu o lana Kapeneta ia ma le lagolagosua a Minisita 
Lagolago. E le faagaloina foi le agaga faafetai i le aufaigaluega a le Fono ona 
o le tausiga o le tatou usugafono mai le amataga o lenei tausaga. 
  E faafeiloai atu foi i Ofisa Sili o Pulega o Matagaluega a le Malo i ona tulaga 
faalupe ma ona itu tetele. E faatalofa atu i si o’u itumalo i le tapuaiga mau a lou 
itumalo o Salega 1 i le aufaigaluega totofi a le Atua i so o se fata faitaulaga, 
Matagaluega i le Ekalesia Metotisi, ae le gata foi i lea o le Susuga i le Toeaina 
ma faifeau i totonu o si o’u itumalo, Fesoasoani e oo lava i Ekalesia eseese.  
  Ou te faatalofa atu foi i le aufaigaluega a si o’u itumalo i le Fono Faavae 
aemaise o le aufaigaluega a le tatou Ofisa. E le faagaloina foi le faatalofa atu i 
alo ma fanau a le itumalo aemaise o le aufaigaluega a le Malo i totonu o lo’u 
itumalo ua amata foi ona toe a’e galuega ia ma le aotauina o fanau e ala i nai 
faiaoga o alii ma tamaitai pule aoga. Ia malo le onosai i lena tausaga, ia alo mai 
e toe amata le tatou galuega faaauau o lenei tausaga i le tautuaina o le tatou 
itumalo i lalo lava o le taitaiga a le Faigamalo. 
  Ia, e faatalofa atu i nai ou aiga o tapuai mai fanua i Samoa nei ma atunuu e 
mamao aua le feagai ai i faiva ma tiute o lenei foi tausaga ua toe amata.  
  Lau Afioga i le Fofoga Fetalai, ona o le Tala Faaopoopo o le Tupe ua manatu 
ai lenei itumalo e faamalulu atu i lau Afioga i le Fofoga Fetalai, ona o le Tala 
Autu o le Tupe i le tausaga na te’a nei sa leai se lauga a Salega ona o le taimi 
tonu lea sa faataotolia ai foi i gasegase o le tino sa le maua ai ma leai ai se leo 
o Salega 1 i lea Tala Autu o le Tupe. Ia a o se avanoa taua lenei e faailo ai foi 
ma faailoa ai ni nai manaoga laiti o si o’u itumalo.  
  Ia ona faapea lea ona amata atu i le Matagaluega o Aoga aua o lea la a amata 
foi ona a’e aoga, ou te faatalosaga i lau Afioga i le Minisita e tauala atu i le 
Nofoa ia silasila ane lava i tulaga tau faiaoga, ona e i ai aoga tulaga lona lua o 
lou itumalo e tai lua vasega i le faiaoga. E vaai ma le faanoanoa ona ua le maua 
e le tamaititi aoga itula atoa o le aso e aoaoina ai ma ua tele foi le galuega a nai 
faiaoga e tapena ai mataupu a lea vasega ma lea vasega i lea aso ma lea aso. A 
oo la ina gasegase se faiaoga se i tulou, aua e le talanoa lava se isi ma fili o le 
tino ona tele loa lea o le afaina o vasega ia a tamaiti. E pei o le popolega lena a 
lo’u sui i si o’u itumalo aua e masani na ou savali ma ou matauina. E pei o le 
mea la ua taumafai le matou nuu po o aoga ia o nai faiaoga foi ia nai tina ia ua 
malolo manumalo ua taumafai ona toe valaau e toe omai, ae o lo o galulue i 
lalo o se galuega fesoasoani e aunoa ma se totogi aemaise lava vasega laiti o le 
Yr 1, Yr 2 ma le Yr 3 e tau aoao nai fanau laiti ia. O le tatalo i lau Afioga pe le 
i ai sina vaegatupe e faamatuu mai mo nai vaega ia toe aumai nai faiaoga tina 
matutua ia ma tama aemaise lava le ituvai o tina, o i latou ia o lo o i ai le sosia 
ma le oa i le tau aoaoina o fanau aua o le popoto ia o tina e faapele tamaiti, aoao 
lea vaega o le aoaoga ae toe valaau nai tina ia aemaise lava matou ia i nuu i tua 
e faale fia o atu tele faiaoga i nuu i tua. Ua maua foi i saunoaga a nisi o sui 
usufono ia e mamao. E faatu foi nai suiga fou lea e agai mai e o atu e galulue i 
nuu i tua. Ia pei o le ala lena o le tatalo atu. A faapea foi e leai o le auala foi e 
faatalosaga atu i lau Afioga i le Minisita o le miliona pe le mafai ona faamatuu 
se isi vaega e tusa ma faiga faavae e faatulaga ai mea ia, le totogiina o nai tina 
matutua ia ua toe foi atu e fesoasoani i aoaoga ina ne i te i foi ua matou faia 
mai tua ae aumai foi toe poloka atu matou ta’i miliona ua matou faaaoga e le 
tusa ai ma faiga faavae. Ia pei o le tulaga lena. 
  O le isi vaega lau Afioga i le Minisita o Aoga, o le tulaga lea o le faaaogaina 
o le tatou initaneti, le tatou SNBH lea i tua o le mea lea e tupu ua i ai totonu le 

Vodafone ua i ai foi ma le Digicel. A o lo o taoto le fia miliona a le tatou Malo 
o lo o alu i le poloketi lea o le wifi. I le matou vaai ma le matou tilotilo faale-
Komiti pe a matou o i tua, e le o fesootai galuega fai a le tatou Malo tulou lava, 
i le isi Matagaluega i le isi Matagaluega. O lea lava e agai atu le Matagaluega 
o Aoga faatino galuega ia avatu le Vodafone avatu le Digicel, a o le faafitauli 
la e i ai lau Afioga i le Minisita e tauala atu i le Nofoa, e le o mafai e le Vodafone 
ma le Digicel ona faamama polokalame ia e i totonu o tatou Polokame, e le o 
mafai. Ae ua uma ona pasia i le Maota lenei le tatou wifi ua uma ona vaimama 
ma faamamaina e leai ni ata faasolitulafono po o ni polokalame le talafeagai, 
ona silasila i ai le fanau. E pei o le tulaga lena e tatalo atu ai pe le mafai ona 
faate’a ese le vaega ia o le Digicel ma le Vodafone i totonu o aoga ae tuutasi 
ma tulitasi le tatou poloketi lea ua fia miliona o alu ai ia faatino na o le wifi, 
aua e ala ona aumai foi faitioga i tua i aoga, e le o ola le wifi e na o le Digicel 
ma le Vodafone. 
  O le mea ua tupu, ona o lea e o atu le vaega lea fai faatosina faapisinisi ae ua 
tatou le tulitasi i le mea ua ioe atu e le fale fono ma le mamalu o le Palemene, 
e ala i a tatou faaiuga fai. O se tuualalo i lau Afioga i le Minisita o Aoga e na 
ona tuu atu i ou autafa faamolemole se i silasila ane i ai.  
  O le tulaga i lau Afioga i le Minisita o Tupe, na ona fesoasoani atu o Tupe 
Maua leaga lea e le o susu mai le afioga i le… ae ou te iloa o la e faafofoga 
mai.  
 
  Susuga Hon Tuilaepa Fatialofa Auelua Sailele Malielegaoi (Taitai o le Itu 
Agai):  Lau Afioga i le Fofoga Fetalai, e tulai atu i se mea e fia faasa’o.  
 
  FOFOGA FETALAI:  Malie lau Afioga i le sui usufono mo Salega se i tuu 
atu le avanoa i le Taitai o le Itu Agai i se mea o fia faafesili ai.  
  Tulai mai lau Afioga i le Taitai o le Itu Agai. 
 
  Susuga Hon Tuilaepa Fatialofa Auelua Sailele Malielegaoi:  O le mea e fia 
faasa’o ona o le talitonuga lea ou te nofo ma a’u, o lea ua aveese le vaega lea 
sa o latou faia le polokalame lea, ma o lea o le a toe tuu atu i le tatou vaega foi 
lea le SNBH e latou te faaauauina. O le faamatalaga lena lea ou te nofonofo ma 
a’u a o lea o le a faamuta i latou ia o le a le faaauauina le latou polokalame. E 
faigata tele ia te a’u ona ou talia se faasilasilaga e faia i totonu o le Maota lenei 
a o lea ou te iloa e le sa’o.  
 
  FOFOGA FETALAI:  Ia malo faafetai mo le... 
 
  Afioga Hon Toelupe Maoiautele Poumulinuku Onesemo (Minisita mo 
Fesootaiga ma Faamatalaga Tekonolosi):  Lau Afioga i le Fofoga Fetalai pe 
maua se avanoa… 
 
  FOFOGA FETALAI:  Ia se i tulai mai lau Afioga i le Minisita ona o lea ua 
agai tonu le saunoaga a le sui usufono mamalu faatasi foi ma le fesoasoani mai 
a le Taitai o le Itu Agai.  
 
  Afioga Hon Toelupe Maoiautele Poumulinuku Onesemo:  Lau Afioga sa 
augata le lagona e talifuaitau i manatu o nisi o sui usufono, ae faafetai ua maua 
foi le avanoa e faafeiloai atu ai i lau Afioga ma le mamalu o le Palemene 
aemaise Samoa o faafogafoga. Ia atonu e faafeiloai atu foi i le Taitai o le Itu 

Agai aemaise foi le mataupu ua lagaina i lenei taeao, e lagona lava le fiafia pe 
a maua foi avanoa e faamanino ai ma faasa’o nisi o galuega o lo o fitaituga i ai 
le Afioga i le Tamaitai Palemia ma le Kapeneta. 
  Atonu, o se mea e fia faasa’o lau Afioga e le i tuueseina mai le vaega lea, o le 
konekarate lea sa tatou amata ai sa faapipii ai satelite e 120 ina ia mautinoa ua 
access uma a tatou aoga i le internet. Na saunoa i totonu o le Maota lenei o le 
faafitauli tele sa i ai lau Afioga i le Fofoga Fetalai, na ona i ai o le connectivity 
ae le i mafai ona faaleleia ma ola lelei ma faaauauina. O le agaga lena sa manatu 
ai le faigamalo ina ia foia lea faafitauli, o le fofo la sa tapenaina faapipii satelite 
mautinoa e ola uma. 
  Na o si mea laitiiti foi e fia faasao e le tele ni miliona lau Afioga na alu ai. Na 

o le $2miliona sa faapipii, faaola ma le maintenance.  

O lea ua i ai satelite e 120 e cover uma ai lava e oo i aoga na faaletonu le internet 

s ai ai.  

  O le tausaga lenei o lea ua tapena ai le tender. O lea tender e tuu atu ai tua i 

tatou Services Provider, Vodafone, Digicel po o ai lava Kamupani e mafai ona 

latou provide ina le service faatasi ai ma aoga sa le oo i ai le Internet ona o lo 

o i ai i nofoaga e le mafai ona oo atu i ai le faasalalauga o lea ua i ai ia tatou 

satelite e faaaoga ai.  

  E pei o le uiga lea lau Afioga i le Fofoga Fetalai e ao ai ona faamanino le 

vaega lea ona o fuafuaga foi a le faigamalo e pei ona iai, na o le fofo o le 

faafitauli e ala i le faapipii o satelite lea ua tuu atu i le tatou tender, faaopoopo 

ai e le gata i le faaola ua i ai ma le konekarate e maintain e faia le maintenance, 

e tai pei o tatou auala, fau le auala fai ma le maintenance ia mautinoa e ola i le 

tausaga atoa faaleaoaoga lenei. Ma le agaga faaaloalo lau Afioga i le Fofoga 

Fetalai.  

 

  FOFOGA FETALAI:  O lea ua saunoa manino le Afioga i le Minisita, o lea 

foi ua faaopoopo foi le saunoaga a le Taitai o le Itu Agai i le tulaga lea. Lau 

Afioga i le sui mamalu, o lea ua matau atu o lea ua e lauga i le asiasiga a le tou 

Komiti a o lea e le i oo mai le tou lipoti i totonu o le Palemene.  

  O lea mea foi lea ia tatou vaavaai totoa i tulaga faapea e le soona aumai foi ni 

mataupu o lea tou te galulue ai faa-Komiti ae le i tuuina mai i totonu o le 

Palemene. O le mea lea e fautua atu ai i le sui usufono mamalu see ese ma le 

tulaga lea.  

 

  Susuga Hon Tuilaepa Fatialofa Auelua Sailele Malielegaoi Lau Afioga i le 

Fofoga Fetalai. Leai ou te tulai atu e faafetai atu i lau Afioga. Manaia lau 

saunoaga lea ua aumai. Ia se i aumai alii le tou lipoti. 

 

  FOFOGA FETALAI:  Tulai maia le sui usufono mamalu mea sili lea ua e 

faafofoga mai.  

 

  Afioga FEPULEAI FAASAVALU FAIMATA SU’A:  Faafetai mo le 

avanoa. E taua foi le saunoaga a le Taitai o le Itu Agai e faapea mai leaga o lea 

ua aveese le kamupani. E faamalulu atu matou te le o iloa ua aveese le 



 

 

977 

 

Kamupani. Ou te le o lauga atu foi i se kamupani ua aveese ae faafetai mo le 

faamanatu o lea ua maua atu ai lea vaega.  

  Faafetai foi lau Afioga i le Minisita ua faatulaga mai le vaega lea, leai o le 

faamanatu atu lava i le Minisita o Aoga i le tulaga o le galulue faatasi ma lau 

Matagaluega i tulaga i vaega ia. O le tulaga i le matou Komiti lau Afioga e 

faamalulu atu i lau afioga i le Fofoga Fetalai ona o le mea o lea tupu i tua o lou 

Itumalo lea e tau avatu ai se vaega lea.  

  O le a ou see ese ma le tulaga o mea tau internet. Ona ou oo mai lea i le tulaga 

o Matagaluega o Tupe Maua, e tatalo atu i lau Afioga i le Minisita e masalo o 

lena e te faafofoga mai lau Afioga i le Sui Palemia, pe le maua se 

faamamaavega mo matou, matou Itumalo lea e aumai a matou container mai 

fafo, ona e i ai foi matou container o mea tau aoaoga, o mea tau soifua 

maloloina masalo o se taimi o lenei tausaga ua taunuu mai. Ae se i silasila ane 

ona o mea e aoga mo Aoga, Soifua Maloloina, a o lea foi e maua i se tasi o 

saunoaga a se tasi o sui usufono mamalu o tulaga foi ia tau faatoaga lea aumai 

ai latou container. O le atinaeina lava o lea foi pitolaau po o lea foi itu o le 

faalau o le tatou Faigamalo matou te galulue mai ai i tua i le tatou Itumalo e 

siitia i luga le tamaoaiga ma siitia i luga le tulaga tau auaunaga. O le tatalo atu 

lea i lau Afioga i le Minisita o Tupe Maua.  

  Lau Afioga i le Minisita o Tina ma Tamaitai po o le tatou miliona, malo le 

galulue i lau Afioga ma le Matagaluega. O lea ua pasia le tatou Tala o le Tupe 

Autu ma pasia ai le tatou miliona fou. Ae o le tatalo pe le mafai ona faamatuu 

mai le vaegatupe lea e faaaoga e le Ofisa ma alauni o nai Komiti aua o tupe ia 

e mautinoa lava e alu ia latou, seivagana le vaega mulimuli lea e $800,000+, 

ona faasoasoa mai lea e outou. Ao le tatalo o le tele lava o Itumalo ua leai se 

tupe, o lo o faigaluega fua foi nisi o le aufaigaluega i lenei taimi ma faatalitali 

mai ma vaavaai mai po o fea le mea ua alu i ai le sui usufono ma tupe ae lelei 

lava le faafofoga mai ua leai ni tupe, o lea e faatalitali atu pe tafa le finagalo o 

lau Afioga i le Minisita e faamatuu mai ai loa ia tupe lena pe $150,000 se i 

faatino ai manaoga o nai aufaigaluega o tamalii foi ma failauga o alo ma fanau 

o Itumalo ua ofo mai lo latou soifua e tautua ai lo tatou Malo.  

  Ia, afai foi e faigata, e manaia loa le avatu i lalo i ou aao, ona e i ai foi nai 

faafitauli e tau tigaina foi le Komiti e fai ia payslip, saini siaki, ave i le bank, ia 

toe tulituli foi matou i le NPF ma le insure. O ia mau mea uma e le i i ai se 

tomai tele o aufaigaluega i tua e faatino ai nei mea, ae o lo o lava ma totoe le 

tomai o lau Afioga ma le aufaigaluega e faatino ai vaega laiti ia. E pei o le tatalo 

lena e tuuina atu i lau Afioga i le Minisita silasila ane afai e leai, faamatuu mai 

loa lena vaega muamua se i tali ai manaoga o le aufaigaluega.  

  O le isi vaega lau Afioga e pei ona faailoa atu e manaia le tuu atu i ou aao, ona 

e le o atoa le miliona e faatino ai fuafuaga a Itumalo na o le $800,000+ ae le o 

atoa se miliona. Na ona tuu atu lava, afai o lou finagalo lea, o matou ia na o le 

tuitui atu lava ae pule pea lau Afioga i faiga faavae a le Matagaluega.  

  O le isi vaega o le tulaga i le Matagaluega o Galuega. Lau Afioga Olo Fiti po 

o Leiataua, malo, malo le tau i lena tausaga, faafetai mo galuega lelei. O le tele 

foi o galuega e matou te tagisa atu lava ae e te faasoasoa tatauina i lea taimi ma 

lea taimi e talafeagai ai.  

Pau lava o lea lau Afioga e talanoa i mea lautele, silasila ane i le uafu i 

Salelologa, taimi o aso fiafia, e matua tumu atoa luga o le uafu, manaia le faiga 

la ua fai ai. E faapena Mulifanua. A o le faafitauli lea sa matou matauina i le 

tumu i le uafu lea sa fai faava-o-Malo, malie lau Afioga toeitiiti lava alu i lalo 

le taavale a le isi aiga. O la e pupu solo lava luga o le uafu, ua goto i lalo le 

palapala sa tanu ai le uafu faava-o-Malo lea sa fai muamua. O lea la ua le toe 

uafu faava-o-Malo ae ua faaigoa o le uafu i le va o motu. Ae ou te iloa se i 

silasila ane lau Afioga ina ne i te i ua afaina ai foi se soifua o le atunuu e malaga 

atu i Salafai ma toe malaga mai ona vaai atu foi lea i luga o le facebook ua 

tapue mai ata ma faapea mai, po o fea o i ai le a ma le a.  

  Ia na ona tuu atu lava i ou autafa, o autafa o le faleaiga la i o le DMC o lo o i 

ai faafitauli mo le lautele o le tatou atunuu e malaga atu i Salafai. O tulaga i 

galuega ia matou te fai mea faalogo ma faatalitali atu.  

  Ona oo mai lea i le vaega mulimuli lau Afioga i le Minisita o pulea tatou eleele 

o le tatou atunuu lau Afioga Toeolesulusulu, malo le galulue i lena tausaga, ua 

amata foi feau ma galuega o lenei tausaga fou, maua pea sou finagalo aua le 

faafoeina o Matagaluega.  

  Ae na o le tatalo atu lava Toeolesulusulu masalo o se taimi malaga atu aloaia 

lenei Itumalo mo si ou nuu o Siuvao i lau Afioga. Ae o se tuualalo se i silasila 

ane lava i eleele o le tatou Malo lea e i tua o matou afioaga matou nuu leaga e 

fai lava si tele o le mea lea e tupu i tua o si ou nuu o Siuvao, ua matou tilotilo i 

le faafanua ua motu uma tua o Siuvao, Fagafau ma se vaega o Samata i Tai i le 

faafanua tele lava la e faalava i tua e fesootai i uta o le Tuasivi toe alu loa agai 

i Asau. Ia o le tatalo atu ua tagata le Itumalo faamolemole lau Afioga, ae ua 

manaomia eleele e galulue ai lenei afioaga ma lenei Itumalo. O lo o i ai 100 eka 

tailua na e i ai pe le faamatuu mai le isi 100 eka la e pito mai ia matou se i 

matou galulue atu ai si o matou nuu o Siuvao ma le isi vaega la e i gauta atu i 

tua o Fagafau ma Samata i Tai. Ua alu alu fanua ona pei lea o le mea lea e maua 

i nisi o afioaga i le Tuamasaga o le galulue ua fia 100 tausaga o i ai ae toe o atu 

le Malo faapea e aveese ae ua mautu fale.  

  O le tatalo atu alofa mai i si ou Itumalo nei maoaluma foi lou Itumalo fai ni 

galuega tumau ae o lo o taoto faiga faavae. O le ala lena o le faaleo atu o le 

talosaga, ia maua lau faautaga maua lau tofa e foe ai feau ma galuega a le 

Matagaluega i lenei tausaga.  

  Ona faaiu lea o se faamatalaga, faafetai tele i lau Afioga i le Fofoga Fetalai 

mo le avanoa, faafetai foi i le tapuaiga mau a le tatou Maota Fono i lau Afioga 

i le Tamaitai Palemia ma le Kapeneta, Ofisa Sili o Pulega o Matagaluega 

aemaise foi lau Afioga i le Taitai o le Itu Agai ma lea Itu o le Maota. Faafetai 

foi i le tapuaiga a si ou Itumalo ma Aiga manuia le Fonousu a Samoa. Faafetai.  

 

  FOFOGA FETALAI:  Malo faafetai saunoa i lau Afioga i le sui usufono 

mamalu, faafetai o lea ua maea uma foi saunoaga aua foi nisi o tulaga o lou 

Itumalo ona e le i maua se avanoa. Ae faafetai o lea ua faailoa mai, o lea foi ua 

faafogafoga atu le paia o le tatou Faigamalo. 

  Ia o le avanoa lenei mo se tasi o sui o le tatou Maota. Malo faafetai o lea ua 

tulai mai le sui usufono o Aana Alofi 2. O le avanoa lenei o lau Afioga. 

 

  Afioga AIONO TILE GAFA (Aana Alofi 2):  Lo’u agaga e, ia e faamanu 

atu i le Alii, le Alii e lou Atua e matua silisili ese oe, e ofu oe i le viiga ma le 

matagofie.  

  Faafetai i lau Afioga i le Fofoga Fetalai mo le avanoa, e tulai atu ai ma le 

faaaloalo e fia fai foi se sao o lenei usugafono, a o tapuai foi ma faafofoga mai 

si ou Itumalo aua le Tala Faatatau Faaopoopo o le Tupe e pei ona soalaupule 

lenei ma taatia i le Laulau-a-Fono o le Palemene.  

  E faatalofa atu i lau Afioga i le agaga faaaloalo ma faamanuia atu foi le tausaga 

fou, malo le soifua ma le lagi mama. E faatulou atu foi i le paia o le Maota, afio 

lau Afioga i le Tamaitai Palemia aemaise i Afioga i Minisita o le Kapeneta, 

mamalu o sui usufono o le Palemene aemaise foi lenei talaga aua le afio atu o 

le Afioga i le Taitai o le Itu Agai ma sui mamalu o le tatou Fonousu. 

  Ua mamalu mai lena talaga aua le afifio o Ofisa Sili o Pulega o Matagaluega 

a le Malo ma Faalapotopotoga e vae ma lima i ai le Malo aua galuega, tulou lo 

outou paia, aemaise foi le paia o le Matagaluega aua le Fono a Samoa lau 

Afioga i le Failautusi ma lou soatau, malo faafetai galulue ma le Ofisa. 

  E faatalofa atu foi faatulou aua le paia o le atunuu. E le aluloa sa matou upu 

lau Afioga i Le Ao Mamalu o le Malo ma lau Masiofo ua faasopo mai e le Atua 

lo oulua soifua aua lenei tausaga. Malo faafetai. 

  Lau Afioga i le Sui Ao o le tatou o le tatou Sui o le Fono a Sui Tofia ma lou 

faletua ma le mamalu o le atunuu aua le tafatolu o faigamalo, ia viia le Atua. 

  E faatalofa atu foi i le paia o le Faamasinoga aua tulaga o le tatou Faamasinoga 

o Samoa.  

  E faatalofa atu i si ou Itumalo o lo o faafofoga mai ma tapuai mai foi aua lenei 

taeao i le paia o lo outou faalagilagi Satuala aua Aiono ma Leaupepe, Su’a ma 

Toleafoa ma le Taauso, ia le mamalu foi aua le Falefitu ma lau Tofa le 

Igoamatua Tauauvea ma le paia o le tatou nuu.  

  E le faagaloina le paia o le aufaigaluega, paia i fatafaitaulaga e fia i totonu o 

le tatou nuu, malo le galulue, malo le tautua, malo i le tauasuina o le ipuvai o 

le ola aua agaga mo le Atua ma Lona finagalo aua le tatou nuu ma ekalesia 

eseese.  

  Lau Afioga i le Fofoga Fetalai, e le tele foi se lagona aua o lea e i ai nai 

mataupu, e tulai atu ai ma le agaga faaaloalo e faaali foi se manatu aua le Tala 

Faatatau Faaopoopo o le Tupe e pei ona tatou feagai ai i lenei taeao ma lenei 

usugafono. Faafetai i lau Afioga i le Minisita o Tupe mo le Tala o le Tupe, e 

manatu o lau uluai Tala o le Tupe lea e ui lava o le Tala Faaopoopo ae faafetai 

i lou tulai mai, malo le galulue. Faafetai foi i le Matagaluega o Tupe aemaise 

foi o Matagaluega eseese o lo o mafai ona galulue faatasi aua le 

faamaopoopoina o lenei Tala o le Tupe aua lenei afa o le tatou faigamalaga aua 

lenei tausaga faaletupe e faaauau ai a tatou feau ma a tatou galuega.  

  Lau Afioga i le Fofoga Fetalai, faatoa tatou te’a mai lava i le Kirisimasi ma le 

Tausaga fou ma o se vaaiga uiga ese lea sa vaai i ai i le tatou atunuu. Ou te iloa 

o lea e silafia uma e le Maota, tulaga sa i ai nuu taitasi, o tatou aiga, o e sa 

faimalaga mai i le tatou atunuu. Ioe, e pei ona molimau le folasaga a le Afioga 

i le Minisita, e tulagaese. Atonu e leai lava se aiga leai se nuu sa le i tupu ai se 

faalavelave, o ni mea e fai, o ni feiloaiga ma ni mafutaga faaleaiga, e oo a i 

saofai ma maliu. Ioe, o le lavaloa lea o le tatou atunuu sa i ai i lea vaitaimi. O 

lona uiga e moni lelei le folasaga a le Afioga i le Minisita, o taunuuga lelei ma 

matatia sa ausia e le tatou atunuu talu ona toe tatala faitotoa mo faigamalaga 

faava-o-Malo. E ese le moni o lea faamatalaga, leaga o le sau lea o le tupe i 

totonu o le tatou atunuu i le tele o tagata e omai. E ui lava i tatou aiga, a o le 

latou foi lea sao e aumai totonu o le tatou atunuu. Ioe, e ese le manaia. E le gata 

o le sao i totonu o le tatou atunuu i tupe maua a o le faamanuiaga foi i le toatele 

o nuu, aua o le mea moni lava a fai saofai e matua tofutofusia uma matai o le 

nuu ma faamanuiaga tau tupe.  

  A o le fesili lea e tulai mai i lou mafaufau lau Afioga i le Fofoga Fetalai, 

maimau e, maimau e, pe ana faapea o i ai se tatou vaalele e faatinoa lea laasaga. 

Maimau pe ana o se tatou lava vaalele. A tatou fua i ai, o lea e ave uma lava e 

atunuu ia tatou te faaaogaina a latou vaalele tupe, ae maimau e pe ana i ai lava 

se tatou vaalele e faatinoa. E ui a ina faapea, pe tasi se vaalele a o lea ua i ai le 

sao e fesoasoani ai i le tatou atunuu i tulaga ia. 

  O le isi faafitauli na ou matauina, talofa e i le tatou atunuu, ou te iloa la e 

faafofoga mai le toatele sa maua i le faafitauli lea. Ua oo ina toe fia o nisi, ae o 

le faafitauli na tulai mai, e omai e toe sue ni avanoa ua toe fia o e sili atu le afa 

o le pasese e toe totogi. Ioe, e sili atu i le afa o le pasese e tatau ona toe totogi 

ina ia mafai ona alu ai ma tausaili ai se avanoa. Aisea? E pule a vaalele ia i a 

latou tau. Ioe, ia o lena. A o le tuualalo lea lau Afioga i le Minisita o Tupe, ou 

te iloa o lau Afioga e masani i tulaga faapea vaeatu le Afioga i le Minisita e 

faasino tonu iai le tulaga lea. Ae o le tuualalo lena a lenei Itumalo. O lea lava e 

tele le taimi, lua tausaga, o lea lava e tele le taimi ae sei silasila iai. E moi a e 

le faigofie le tulaga i le toe asaina, toe asa ai le tatou faamoemoe ae ou te iloa 

o lena e iina le tofa aua le tulaga lea mo faamoemoega.  

  O lea o le a tatou agai atu i lenei tausaga, o le tausaga lenei o se tausaga pisi 

foi e fetuunai ma galulue faatasi lo tatou atunuu. O le faamoemoega lea o le 

tatou fono lea ia Oketopa e iai le lagona ma le talitonuga o lenei usugafono e 

aafia atoa le atunuu. O se taligamalo e tatou te galulue faatasi uma iai, e oo a i 

Alii ma Faipule o nuu ma afioaga, faafofoga mai. Ioe. Aisea? E laualuga a i le 

loto ma le agaga o le Samoa lona atunuu, o le tauleleia o le measili lena ona 

taua. Ia taape atu ma oatu ae o lo o tauleleia lo tatou atunuu. Ae silasila i le 

tulaga lea, le tatou Malo ia e lelei a le fesoasoani atu ma tuualalo atu aua tulaga 

ia le atinae o le tatou atunuu. E le gata i o tatou lava tagata e faimalaga mai ae 

o Turisi foi e malaga ma maimoa mai.  

  Lau Afioga i le Fofoga Fetalai, faafetai i le Malo o lea ua taunuu mai le tatou 

Nafanua. O lea ua io tatou laufanua le tatou vaa sa tatou talia ina ia taunuu mai 

e fesoasoani i le leoina ma le faia o galuega aua le tuaoi o le tatou gataifale 

aemaise foi o le puipuiga ma galuega laveai i faalavelave mea mea e tutupu. 

Ou te momoli ai le agaga faafetai, i se alo foi ma se fanau a lenei Itumalo ma 

lenei nuu, le Susuga ia Muaauotaua Maioa Amosa o ia lea sa faatautaia mai le 

Sa o le Nafanua mai Ausetalia, o ia lea sa Kapeteni maia le tatou Sa. O le alo o 

le Afioga ia Leaupepetele, e mitamita ai le agaga, mitamita ai le mafaufau ina 

ua tau mai i fanua, e le faigofie foi le faimalaga mai. Ae o le agaga lea lau 

Afioga i le Fofoga Fetalai e aveatu ai pea i luma o le maota le tulaga lea o le 

puipuiga o le tatou atunuu. E pei a ona ou faiatu, faafetai o lea ua taunuu mai 

le tatou Sa, tele o lenei avanoa ma le taimi ua te’a, sa leai se mea. Sa fesili foi 

le mafaufau pe oa mai le puipuiga o le tatou gataifale ma le tulaga o le laveaina 

mai i faalavelave ma mea e tutupu. A o le tulaga lea ua iai, ia e vaai a ma le 

faanoanoa, le tulaga lea ua maualuga le tulaga ua iai fualaau faasaina i totonu 

o le tatou atunuu. Tulou a lou gutu ma le afi lau Afioga ma le paia o le maota, 

ua le o se po’u a o le papala, Ioe, faafofoga mai le atunuu. Ua solomua ia Tamȃ, 

tupulaga ua lavevea ai ma fafine ma teine, ua oo a i fanau. Ioe, o le matautia 

lena i lou mafaufau ma lou lagona le mea lea ua iai, ua le asa se vaiaso, ua le 

asa se masina i tulaga e aliali mai. Talofa e ia Samoa. O ai ea na te fofoina ia 

faafitauli? O tatou, le maota lenei tatou te silasila ma vaai mamao aua le 

saogalemu o le tatou atunuu, aua e o loa i le laau faasaina e le mafai a ona le 

alu ai ma auupega ma isi mea ma tupe. Ioe, o mea uma na e ofaatasi ma mea ia, 

ae o le agaga lena, pei ona saunoa foi nisi o sui usufono. 

  O lea ua fesiligia le tatou taifau, le K9 poo faapei le leoina oa tatou malae 

vaalele aemaise foi le uafu, e faigata tele. A o le fesili foi lena e aveatu ai pea 

ia le tulaga faigata lea o lo o iai, le sao mai i totonu o nei tulaga matautia i 

totonu o le tatou atunuu. E pei ona ou faiatu o lea o le a tatou agai atu i le tatou 

taligamalo, e manatu o mea nei e tatau ona silasila iai tatou. E pei a ona saunoa 

nisi o sui usufono, o le tauleleia, vaai mai atunuu o lo o gafatia taulima e le 

tatou atunuu le tatou puipuiga leaga e maualuluga ia tagata o le usugafono o le 

a foufou mai.  

  O lea ua maua lau Afioga i le Fofoga Fetalai, e moni o lea ua toe fetuunai le 

matagaluega o aoga. Lau Afioga i le Minisita malo le tofa, ia o le tapenaga e 

mamao, tapenaga o le utaga a le poto e tapena mamao e toe fetuunai ia kuata o 

aoga a le fanau. O lea o le a faapuupuu ia le tulaga aoaoga ina ua maua tala e 

nisi o Tamaitai Pule o aoga lea o le a toe fetuunai le tulaga o aoaoga ina ia 

faaumiumi ia tulaga o tatou kuata ia o lo o muamua mai. Ia ae fua le kuata 

mulimuli, ae aumai iina i lau Afioga le tala sao o le faamaoniga o tulaga ia. Ae 

o le agaga faafetai lena leaga ou te iloa o le taimi lea o le Fono o le taimi pisi 

lena. E tatau ona avanoa e agai uma iai aemaise foi o la outou matagaluega e 

moomia tele le fesoasoani mo le tatou taligamalo.  

  Lau Afioga i le Minisita o Falemai, malo faafetai le galulue. E pei lava foi ona 

faalogologo atu i nisi o mea foi sa fia fesili iai, ia o lea ua saunoa ma faamanino 

mai le tulaga e pei ona aveatu i finagalo o nisi o sui usufono. O le vaitaimi lea 

e pei ona ou faiatu, le taimi tumutumu lea, ua toe pesi foi le Faamai, le flu ua 

toe sau foi ma le Koviti. Ou te le natia, o au foin a ou toe lavea ai. Ae o le 

faafesili i lau Afioga pe mafai a ona maua ni faamaumauga. O le manaia ia o le 

vaitaimi lea sa ta vaai atu lava o sau ia tulaga o lipoti i lea masina ma lea masina 

aua tulaga o le puipuiga o le tatou atunuu mai faamai. Ae pei o le tulaga lena e 

lelei a le nofo silafia foi e le tatou atunuu ia le tulaga o lo o iai la outou pitolaau 

aua le faatinoina o le puipuiga o le tatou atunuu mai faamai ma le tumutumu o 

le Falemai. Ia, e leai a se isi mea e alai ona o i le falemai ua gasegase, ae o le 

tulaga lena, ia na ona tatalo atu ma tuualalo atu manaia ae toe faasau tulaga ia 

ina ia manino ma silafia ai e le tatou atunuu tulaga ia o le tatou puipuiga. 

  Lau Afioga i le Fofoga Fetalai e tasi lava si vaega lea ou te soso atu ai i lau 

Afioga i le Minisita o le Siosiomaga. Lau Afioga i le Minisita ou te iloa a e le 

o galo i lau Afioga lou taumafai atu aemaise foi o le ma oo atu ma lou Tama 

Faifeau. O au foi o le tagata ou te le finau tele ma ou taumafai e… e tasi a le 

taimi ou te faiatu ai i se mea. Ioe, ona ou tuu lea i le agaga o lou talitonuina o 

le saunoaga e tali mai a le Minisita, peitai o lea o le a agai atu o le a uma foi 

lenei tausaga faaletupe. La ua se’e le matou aulotu i tai i le mea sa tatalo atu ai, 

le hall la ua fai ai iina matou lotu ma tapenaga e fai ai a matou lotu, la foi ua 

tapena le matou ekalesia ma le Susuga i le Faafeagaiga e tuu i lalo le matou 

Falesa ae toe fau le matou Falesa fou, pei o le agaga lena. Ua uma foi ona toe 

aveatu le tusi i le Afioga i le… ae manatu o le kopi sa tuuina atu i lau Afioga i 

le Ofisa Sili, sei silasila ane ua lamatia lava le matou hall i le tulaga i le pito i 

tai o le sami ona ua latalata mai lava i luga o le mea o lo o tu ai le matou hall, 

a o lea ua fai ai matou… lena lava sa faamanino atu i lau Afioga e ala i le ma 

tusi e fai ma sui foi o le ekalesia. Ae na ona tatalo atu, e ui lava ina vaai atu i le 

Tala o le Tupe Faaopoopo e le o se tupe tele ae o ala o mea e le mafai ona tuua, 

la e faafofoga mai foi si a matou ekalesia le Susuga i le Faafeagaiga ia alofa 

ane, alofa ane i le tatalo atu aua ia tulaga. 

  Ou te iloa lau Afioga e momoli atu lava le agaga faafetai. O le tele foi o nisi 

vaega sa tatalo atu ai, e oo foi i le matou miliona, ia lau Afioga i le Minisita 

leai e le toe tele atu sau tala o lena ua taoto atu. E i ai lava i le finagalo o lau 

Afioga ma le komiti e o e soalaupule, toe o e soalaupule. Ioe. Ae toe soalaupule 

ni a lau Afioga? Ua maea mea uma. Ua uma foi ona saunoa ma aumai le tusi a 

le paia o le tatou Matagaluega, ma le Malo ma le Komiti faafoe. Sauni, o lea o 

le a tuuina mai le matou poloketi. Peitai ane, o lea foi ua toe taatia. O lena e 

faafofoga mai le matou itumalo. E taoto lava, e taoto lava faavae o nuu. E leai 

se isi e mafai ona aveesea. Ae o le finagalo lava o le tatou Malo e faapea, ua 

lava foi lea ae na ua avatu. Na e faafofoga mai le matou itumalo leaga o Samoa 

o le atunuu e mamala, e le faatauina e ni miliona le tofa ma le faautautaga a le 

nuu. Ioe, na ua avatu. A taoto lava, o le va nonofo lea o le Malo ma o tatou nuu 

ma itumalo. E feavatai ma galulue faatasi, o Samoa lena. Ioe, leaga o upu lava 

e masani ai e talatau Toga ae talatofi Samoa. Le paia e o le tatou… Afai foi o 

tulaga ia ou te faamalulu atu, a o lena ua ou talanoa atu. Faafofoga mai lo matou 

itumalo ma lo matou nuu… Faafetai tele.  

  Lau Afioga i le Fofoga Fetalai, o se matou upu lea ma se matou tala. 

Faamanuia le Atua i lau Afioga, faamanuia i le Palemene, lau Afioga le 

Tamaitai Palemia, ia viia le Atua i lou soifua. Maua lou malosi aua le taitaiga 

o lo tatou atunuu. E tele feau ma galuega aua le agai atu. 

  E faapea foi lau Afioga i le Taitai o le Itu Agai ma lenei foi itu, paia i Minisita 

ma le mamalu o le saofaiga mamalu i la outou talaga, Ofisa Sili o Pulega o 

Matagaluega ma Faalapotopotoga a le Malo. Ia faamanuia le Atua i outou faiva 

o lea ua amata foi lenei tausaga. Faamanuia le Atua i lau Afioga le Failautusi o 

le Fono ma le paia o le Ofisa. Malo le galulue. Le paia i lo tatou itumalo o lo o 

tapuai mai faamanuia le Atua. Ia tatou feiloai pea aua feau ma galuega. Soifua 

ma ia manuia. 

 

  FOFOGA FETALAI:  Ua faamalo saunoa i lau Afioga i le sui usufono 

mamalu mai Aana Alofi 2. Faafetai le tofa faa-Toeaina. O oe foi o se tasi o sui 

usufono matua o le Maota. Ia, o lea lava ua faafofoga ma le totoa le paia o le 

Maota i lau tuualalo faa-Toeaina. Ia lea lava ua faafogafoga le tatou Malo. Malo 

faafetai, e le i maea lou taimi ae aanoa lava au fautuaga ma tuualalo malo 

faafetai. Aua ia e te popole i le miliona, o nei i le aoauli tatou te faafesagai lelei 

ai ma le working group. Ia o i ina o le a maua ai se isi fesoasoani mo lau Afioga 

aemaise foi si tatou itumalo. Ae malo le onosai. 

  Ia o le avanoa lenei mo se tasi o sui usufono. Ia ou te iloa ai ua malamalama 

lenei Tala o le Tupe. E ese le manaia toe malamalama toe puupuu. Ia, ou te vaai 

atu o la e tau fou mai le sa o Safata 1. Ia tulai maia lau Afioga, o lou avanoa 

lenei. 

 

  Afioga LEAANA RONNIE POSINI (Safata 1):  Lau Afioga le Fofoga 

Fetalai, ia ou te usitaia lau faatonuga o lea o le a ou tu faamalosi atu ai. Lau 

Afioga i le Fofoga Fetalai, avea ia lenei avanoa e faatalofa atu ai i le tatou 

Palemene i lau Afioga i le Fofoga le Fetalai, aemaise foi le Taitai o le Maota. 

Lau Afioga i le Tamaitai Palemia, o le Kapeneta, Minisita Lagolago, le Itu 

Agai, lau Susuga i le Taitai. 

  E faatalofa atu foi i Ofisa Sili o Pulega o Matagaluega, ia o outou lava le 

poututoa o le atinaeina o le tatou Malo, e i ai le manuia o le tatou atunuu e 

faamoemoe atu i ai le Palemene.  

  Ia e faatalofa i le paia o le tatou atunuu, mai Le Ao Mamalu o le Malo ma le 

Masiofo, Sui Ao, le Tafatolu o le Faigamalo. 

  E faatalofa atu i lo matou itumalo, le tapuaiga a lo matou itumalo, Salamumu, 

Saanapu, Sataoa ma Lotofaga. Malo le tapuai. Ia maua so matou manatu aua la 

outou tapuaiga i lenei foi tausaga fou.  

  Ae out e talitonu o le a papaaveloa se manatu o lenei itumalo i le tulaga o le 

tatou Tala Faaopoopo o le Tupe. E muamua ona faafetai i lau afioga i le 

Minisita i le tapenaina o le tala malamalama ma le folasaga o lau Afioga 

aemaise o le Matagaluega, latou o lo o feagai ma le Ofisa Sili o Pulega ma le 

Pulega ma le Matagaluega i la outou galuega faifaipea aua le lumanai manuia 

o lo tatou atunuu. E momoli atu ai le agaga faafetai tele.  



 

 

984 

 

  Ae ua na o ni nai mea lava e toe faamanatu, ona e talitonu o le Tala Faaopopo 

e le o se tala tele foi. E puupuu foi nai manatu e tuuina atu i totonu o le tatou 

Maota nei. Na ona toe faamanatu lava i totonu o si matou itumalo, lau Afioga i 

le Minisita o Siosiomaga, e le mafai ona ou tuua le tulaga lea o taligalu i si ou 

itumalo. E tagi pea nai nuu ia o le matou itumalo o Sataoa ma Saanapu. Ia e tui 

lava e le tai, e siisii foi le tai, e le mafai ona… na i ai foi le fuafuaga a le Malo 

e siitia i uta le aai lea. Ae ou te talitonu e faitau fia sefulu miliona se tupe e agai 

i ai. Ae faaoloolomaau atu i lau Afioga i le Minisita, se i e silasila totoa ifo i ai. 

Ua siitia lava le tai i luga. Ua tatou molimau foi i tulaga o taligalu, e tele le 

faasaoina... tele le faasaoina o tatou eleele. O lea e tuu atu ai i lau Afioga i le 

Minisita. 

  Le Minisita o Falemai, ia e le toe i ai se tala tele. Na o le matou falemai, tapena 

mai lava i le la Paeaiga o lea o le a agai i le 10 tausaga o lea e tapenapena. E 

lafo atu i lau Afioga po o fea le me aua agai i ai le falemai lea o le matou 

itumalo. Ia o tulaga o matou auala, e le toe tau faamanatuina i lau afioga i le 

Minisita, o lea e tau maitau foi timuga tetele lea e i ai nei, ua tele ina faaleagaina 

ae o lea ua toe maitau lea ua toe tau o atu konekarate e faalelei tulaga ia. E tuu 

atu pea i lau Susuga i le Minisita, e faamanatu pea. 

  O le tulaga i lau Afioga i le Minisita o Aoga, e tau faapuupuu lava sou manatu 

i le tulaga lea o le internet lea e faaaoga i tatou aoga. I lau lea faitau, ona o lau 

maitau foi, e faapuupuu sou manatu, e sili ai le aua le faaaogaina e tulaga lua. 

E tele lava tulaga ua ou maitau e au ia ma ou asiasi i ai ma ou vaai i ai. O le tele 

o mea ia o konekarate na latou faapipiia mea i luga o aoga, a e silasila lelei i 

totonu o aoga tulaga lua, e tele na o le tailua laptop la e i ai totonu o faleaoga. 

Ou te le iloa la pe faafefea ona aoao tamaiti. Ana faapea mai e tailua, taitolu, 

taifa potu aoga ua i ai uma computers, ua ou fai atu ua ou talia le internet lea. 

O le mea foi lea e ala ai ona faaaoga e aoga uma le Digicel ma le Vodafone o 

latou fesootaiga. Ae faapupuu se tala, o le tulaga lea o le tausaga lea e aoaoina 

ai tamaiti o le taimi lea e pito sili ona tele ai le taimi o le faiaoga e faafesagai 

ma tamaiti aoga. Ae ua lava le fesootaiga lea aua fesootaiga… lea ua faaaoga 

le internet a le Vodafone ma le Digicel lea ua soo ai Samoa. A o lau maitau, o 

le tele lava o taimi e le ola le satelite lea e i luga. Lea e sailiilia foi e le matou 

itumalo. A o lea foi ua ou sailia atu… e $12,000 tala Amerika o lea e totogi i le 

masina. 

 

  Afioga Hon Toelupe Maoiautele Poumulinuku Onesemo:  Lau Afioga le 

Fofoga Fetalai pe maua se avanoa? 

 

  FOFOGA FETALAI:  Ia malie lau Afioga i le sui usufono mamalu se i tulai 

mai lau Afioga i le Minisita o Fesootaiga. 

 

  Afioga Hon Toelupe Maoiautele Poumulinuku Onesemo:  Ia... E talitonu 

ua maua foi le avanoa e tali atu ai i nai vaega laiti aemaise o le mea e fia faasao 

leaga o lea e pei e agai i le Minisita o Aoga a o lea e pei e faatutu mai i lenei 

Matagaluega. E sao lelei i le tulaga lea i aoga laiti. E pei lava ona faaleo foi, o 

le tulaga lea e ala ai ona faatino le mea na… Aua e lauga soo lava i le Maota 

lenei i le le ola i aoga, aoga, aoga. O i ina lea sa agai i ai lenei Matagaluega ma 

fai lelei le sailiiliga, iloilo lelei, ma aumai le fautuaga talafeagai. Ua uma ona 

faatino le sailiiliga lenei lea ua amata ona galulue ai i le tulaga talafeagai e 

faatino. E moni lelei, e le aoga i aoga laiti, na o le Year 8. E faamauina e aoga 

ai ma isi o faiaoga. O le maota o le pule ma isi faiaoga e mafai ona faaaogaina 

le tulaga e i ai mo le agai mai o alo ma fanau i luga i kolisi ma tulaga faapena. 

Ae tatau ona faaaogaina e kolisi i lona tausaga aoga atoa. Peitai, e le avea lea 

ma tulaga e taotaomia ai nisi foi o aoga o lo o manaomia. E molimau atu vaeane 

le itumalo o Palauli, o le manaia ia o le latou computer lab i le  aoga tulaga lua 

lelei tulaga uma. E pei ona saunoa faalauaitele le afioga i le faipule ae o lo o 

aoga i isi itumalo. Ae afai e le o manaomia e le itumalo o Safata ia lea o le a 

talai mai nei i lalo. E pei o le tulaga lena lau Afioga. O le tele foi o fonotaga ua 

tuanai sa lauga ai le tele o faipule e tatalo i ni internet. Saunoa manino lava le 

Taitai o le Itu Agai, o le galuega lena a le faipule e fai. Ia ae peitai o lenei 

faigamalo ma lona tulai mai, faamamaavega, i le toe tuu atu foi o le isi avega 

tau internet i luga o tauau vaeane le Maotai le tulaga e i ai. E le gata i lea lau 

Afioga i le Fofoga Fetalai, o lea sa tatou omai i le Koviti-19, ina ua tapunia 

uma aoga o le internet lea sa tele lona fesoasoani i le tulaga lea. Na ona 

faamanatu faapena ne i saunoa faalauaitele e le aoga. O lo o i ai foi le aoga i le 

isi taimi. Ma le agaga faaaloalo. 

 

  FOFOGA FETALAI:  Ia se i tulai mai le Afioga i le sui usufono mamalu. O 

lea ua e maua le finagalo o le Minisita… 

 

  Afioga Sulamanaia Fetaiai Tauiliili Tuivasa:  Lau Afioga i le Fofoga 

Fetalai. e fia faasaoina le taimi o le sui usufono… 

 

  FOFOGA FETALAI:  O fea e agai i ai lau faasea?  

 

  Afioga Sulamanaia Fetaiai Tauiliili Tuivasa:  O le… e agai i le lauga a le 

sui usufono o Safata 1. 

 

  FOFOGA FETALAI:  Ia tulai mai le sui usufono. 

 

  Afioga Sulamanaia Fetaiai Tauiliili Tuivasa:  Ona lea ua maua… na saunoa 

le sui usufono e le aoga i aoga tulaga lua. Pei la ou te tulai atu o le sui usufono 

lenei o Vaimauga o faiaoga la e i o lenei itumalo e matua agavaa lava. Ae ou te 

faafesili atu lava i le sui usufono, po o faiaoga la e i o i lou itumalo e iloa 

faaaoga le laptop ma mea na? E pei o le agaga lena, atonu e le iloa faaaoga 

masini ia ao lea la penalize ai fua itumalo lea e popoto e faaaoga le laptop. Pei 

o le fesili lena e ave sao lava i le sui usufono lea leaga lea o le a aveese mai 

tulaga lua a o le itumalo lenei o Vaimauga e atamamai e faaaoga le laptop ma 

mea na. Ma lou faaaloalo lau Afioga i le Fofoga Fetalai. 

 

  FOFOGA FETALAI:  Malo faafetai. 

 

  Susuga Hon Tuilaepa Fatialofa Auelua Sailele Malielegaoi:  E pei o le mea 

lea ou te tulai atu ai, e lua mea ia e confuse ai le Maota, o le internet a o lea sa 

talanoa i le tulaga o le faaaoga o le satelite ma le faaaoga o tatou fesootaiga foi 

ia i le agai atu i tatou masini i le falemai. E pei o le tulaga lea. E ala ona tele 

ona ou fesili soo i mea ia leaga o au na aumaia le mea i Samoa. O le ala lena e 

ala ai ona ou fesili soo i mea ia. O le mea la lea e tupu mai nei, sa i ai foi lau 

Minisita sa vaaia mea ia. Ia, e i ai le Fono na tu ae ai fai lana faamatalaga lea 

na ou tu ai otegia ona ou te faalogo atu i le faamatalaga e le o talafeagai ma 

mea ia ou te iloa ma faatonuga sa fai. O le mea la lea lau Afioga i le Minisita 

vaai lelei au mataupu, e sese uma lava au faamatalaga ia e aumai i totonu i i. O 

le mea lea e tatou te talanoa ai o fesootaiga e faaaoga i ai le satelite lea sa tele 

au faamatalaga sa fai i ai. A oo nei ina aumai le lipoti lea ona malamalama lea. 

 

  Afioga Hon Toelupe Maoiautele Poumulinuku Onesemo:  Lau Afioga i le 

Fofoga Fetalai pe maua se avanoa, ona e ogaoga saunoaga. Lau Afioga i le 

Fofoga Fetalai e… 

 

  FOFOGA FETALAI:  Ia o lea ua maua lou finagalo ae se i tulai mai lau 

Afioga i le Minisita leaga o lea ua e saunoa tuusao i le Minisita.  

 

  Afioga Hon Toelupe Maoiautele Poumulinuku Onesemo:  E pei o le uiga 

lena o lea pei ua ogaoga lava le tuuaiga e sese saunoaga i le Maota lenei. O lea 

ou te fia iloa po o le a le mea lea e sese, ioe, ae pei o le agaga lena. Ae manu o 

lea ua maua le avanoa.  

 

  FOFOGA FETALAI:  Onosai mai se i faauma mai le saunoaga a le Minisita 

ona maua lea o se avanoa.  

 

  Afioga Hon Toelupe Maoiautele Poumulinuku Onesemo:  O le isi lea 

avanoa lau Afioga… Faafetai i le Afioga i le Fofoga Fetalai. Saunoa le Afioga 

i le Taitai o le Itu Agai. O le isi lea tulaga sa i ai o faiga faavae e le tusia i le 

vaitaimi a o tulai mai le Afioga i le Taitai o le Itu Agai. O le isi lea faiga faafetai 

o lea ua amata ona sui.  

  A i ai le Minisita e le faalogo mai o lea e manino lava le Fono, faamavae pe a 

le loto mai i le mea lea ou te manao ai. O le isi lea faiga faavae e le tusia e le 

Afioga i le Taitai o le Itu Agai o lea ua le toe faaaogaina.  

  O lea ua amanaia finagalo o sui usufono lea ua amanaia e le Afioga i le 

Tamaitai Palemia le tuualalo a ana Minisita. O le isi lea vaega lau Afioga mo 

faiga faavae e le tusia sa faatino i le vaitaimi o le Afioga i le Taitai o le Itu Agai.  

  O le isi foi lea faiga faavae meamanu o maua lou avanoa sa alu ai lava le mea 

lea o le tulaga i faigalotu a le Malo, e masani lava ona faapea le Afioga i le 

Taitai o le Itu Agai, tau umi le lauga, tau umi le lotu. Lea na oo lava ina le toe 

i ai se lotu lau Afioga. A o le faafofoga a le aufaigaluega a le Malo ma le 

faafofoga a fanau lalovaoa o le Malo, tulou le Maota lenei, ua amata ona le toe 

taua le lotu. O faiga faavae le tusia. E alu atu le faatonuga ae uma ifo ane ua 

soifua ma ola ai le aufaigaluega a le Malo. Ma le faaaloalo lau Afioga.  

 

  FOFOGA FETALAI:  Ia, ou te fesoasoani atu foi i le saunoaga a le Minisita, 

atonu o lea ua manino lea tulaga ae manatu foi i se isi itu, ae aua le talatala atu 

i tua le lautele o le tatou mataupu ona e manatu foi i le tatou Tulafono Tumau. 

Ou te fesoasoani atu i lau Afioga i le Taitai o le Itu Agai se i avatu lava se tala 

a le Nofoa… 

 

  Susuga Hon Tuilaepa Fatialofa Auelua Sailele Malielegaoi:  Lau Afioga i 

le Fofoga, o lea ua ou tulai atu, manaia lau faaiuga lea na fai se i aumai le lipoti.  

 

  FOFOGA FETALAI:  Ia faafetai. Tulai mai lau Afioga i le Minisita o 

Galuega Tetele.  

 

  Tofa Hon Olo Fiti Afoa Vaai (Minisita mo Galuega, Felauaiga ma Atinae 

Eseese):  Faafetai lau Afioga i le Fofoga Fetalai, ae tasi lenei mataupu ua sefulu 

ma ona tupu tausaga o ou fesiliga pea i lona taotoga lelei. Masalo o lea e le o 

manino le vaevaega lelei. Na amata mai le taimi ina ua faatau ese le tatou 

SamoaTel na alu atu atoa ai lava le Infrastructure a le atunuu, sa tatau ona 

faaaoga ai le tatou SNBH lea i tatou fibre objects ia ma le anoano o le taugata 

lena e fia $10 miliona le tau o le infrastructure lena. O lea la ua tatou vevesi nei 

i le SNBH lea o lea tatou te faaaogaina ai le Infrastructure a le Vodafone ma le 

Digicel i le connectivity lea.  

  E mafua la ona tatou vevesi faapea ona o le sese o le faaiuga i le faatau o le 

SamoaTel i lena taimi, lea la na aumai nei e le Taitai o le Itu Agai a o Palemia 

i lena taimi.  

  O le sasi la lena lea ua tatou vevesi ai lau Afioga i le Fofoga Fetalai… 

 

  Susuga Hon Tuilaepa Fatialofa Auelua Sailele Malielegaoi:  Lau Afioga i 

le Fofoga Fetalai o le mea e fia faasao lau Afioga… 

 

  FOFOGA FETALAI:  Malie maia lau Afioga i le Taitai o le Itu Agai se i 

faamaea pea le saunoaga a le Afioga i le Minisita. Ia se i faauma maia le 

saunoaga a lau Afioga i le Minisita.  

  Tofa Hon Olo Fiti Afoa Vaai:  O le mea sese atoa lava lena o lea la ua matua 

tupu ai le faaletonu o le tatou communication i le taimi lenei. Ae mafua foi la 

ona faaaoga le Digicel ma le Vodafone na o le faaaogaina a o latou laina, leaga 

e eseese areas o Samoa e lelei ai le coverage o le SamoaTel ese areas e lelei ai 

le coverage a le Digicel. A oo la i mea e le lelei uma ai laua faaaoga le Satelite. 

O mea na lea na taumafai ai e tau fonofono le sese mai le amataga i le faaiuga 

lea na faatau ai le tatou communication lau Afioga i le Fofoga Fetalai.  

  O lea foi la e oo i tatou cables foi ia tatou submarine cables o la e molimau le 

Afioga ia Loau, big cables small usage. O upu na i totonu o le Maota lenei na 

matuai ou faasaoa lelei. Ma le agaga faaaloalo.  

 

  FOFOGA FETALAI:  Onosai mai lava lau Afioga i le Taitai o le Itu Agai se 

i tuu atu a le avanoa leaga o lea ua taua lou suafa.  

 

  Afioga Hon Toelupe Maoiautele Poumulinuku Onesemo:  Lau Afioga 

meamanu e le i… E fia fonofaapipii foi i le Tali a le Malo lau Afioga, meamanu 

o maua le avanoa.  

 

  FOFOGA FETALAI:  Ia tulai mai lau afioga i le Minisita. 

 

  Afioga Hon Toelupe Maoiautele Poumulinuku Onesemo:  E leaga o lea le 

i oo lau tali le tulaga na i ai e pei ona saunoaina i le mea lea o le Satelite ma 

Vodafone aua o le mea sa agai atu ai ona ua ogaoga le saunoaga, ae a tali loa 

le mea lea o le…. Ia lea ua saunoa le Afioga i le Minisita i le faaiuga na fai e 

ave ai i tua e privatise. Lea ua amata ona tuua tua e le oo i ai se internet. E pei 

lava ona tali manino foi le Taitai o le Itu Agai i le tulaga lea ae le oo i ai se tala 

i lenei taimi. A o le tulaga na i ai le faaiuga e le o se faaiuga sao lau Afioga. E 

le o se faaiuga… e faigata ona ou faamatala atu i i. 

 

  FOFOGA FETALAI:  Ua i ai le manatu o le Nofoa e faamalie atu i lau 

Afioga i le Minisita ma lau Afioga i le Taitai o le Itu Agai, o le…  

 

  Susuga Hon Tuilaepa Fatialofa Auelua Sailele Malielegaoi:  Ou te fai atu 

e le mafai le mafai ona ou faamatalaina mataupu ia i totonu o le Maota ae o le 

a sue ia se isi  auala e faamatala ai.  

 

  Afioga Hon Toelupe Maoiautele Poumulinuku Onesemo:  Lau Afioga e 

pei o le tulaga lena. I le taimi lenei lea na tele lauga o le Maota lenei i le tulai 

mai o le Faigamalo sa faamanino ai le vaega lea, le agaga o le Faigamalo ina ia 

i ai sona sao ina ua privatize atoa le tatou sector lenei.  

  O le taimi lenei o le tele o tupe o faalagolago mai ai ia tatou private sector, 

service providers o lo o faalagolago mai tupe a le Malo. E pei o le auala lea o 

lea o le a agai atu ai le fesoasoani ai le Malo e ala i lana infrastructure e 

fesoasoani ai i service provider.  

  O le eseesega o faiga faavae lau Afioga ae faamalie atu ai i lau Afioga, o le a 

foi se tala ua laaloa aemaise foi o le Taitai o le Itu Agai, ia e faapena lava le 

agaga. E faamalie atu ai ma le agaga faaaloalo.  

 

  FOFOGA FETALAI:  O lena ua maua atu le agaga o le Minisita e le faigofie 

i le Nofoa le faasoaina o outou finagalo. Ua manatu tele atu ma le ava atu ae 

talu ai e alofa atu. O le mea lea lau Afioga i le sui usufono mamalu o le a uma 

ai ma lou taimi i felafolafoaiga. Ia tulai mai lau Afioga e faaauau mai lau 

saunoaga.  

 

  Afioga LEAANA RONNIE POSINI (Safata 1):  Lau Afioga i le Fofoga 

Fetalai e ala ona taua ia te au ona sa fai foi nai sailiiliga i le mea lea na ala ai 

ona fai sou manatu i ai. E le te ite i foi ou lafoa nei tala faapea i le Maota lenei, 

ona sa saili i tagata e i ai poto faapitoa i mea ia o Electronics aumai ai latou 

molimau ia te au, lea na ala ai ona ou fai atu ai faapea. Ia o lea a ou me’i ese 

mai ia i le tulaga lea.  

  Ona ou oo mai lea i mea ia o fualaau faasaina leaga o lea na taua vaeatu a le 

Maota lenei ua papala a le mea i le aisa ma le fualaau faasaina lea. E masalo 

foi o au na faia le tala i totonu o le tatou Maota lenei, e se’i a ma le a’a. E mafua 

ona ou faia le tala lena ona… [………………………………………………..]. 

Ae fua sau tali o le tausaga fou i le faaiuga o le tausaga fou e uma ai le Paeaiga 

lenei ae o lea ou te manatua i le 2021, na tapena uma i ai le faiga o le tatou 

faaata lea, le Xray po o le scanner lea lea na tautino mai i le 2021 ina ua toe 

cancel atoa le toe aveese uma le oka lea na aumai ai le tatou Xray lea ae toe fai 

mai o le a aumai le tatou Xray. 2021, 2022, 2023, 2024 e le o toe maua lava se 

tala. E faafefea la ona aumai le sao mai o fualaau faasaina i totonu. A o lea foi 

ua maitau foi, ua ta le toe vaai foi i taifau ia e sailia tatou malaevaalele. O fea 

la o fai i ai? O le a se tali a tatou i lea mea? O lea e ia tatou o tatou lava le pogai, 

o lea e sao uma mai ai mea ia i totonu. O lea ua tatou iloa ua oo lava i le tatou 

motu i Salafai e le tupu ai ia mea a o lea ua matua tupu mai ai a. E mafua aisea? 

E mafua mai i le leai o se tatou faata lea, faata lea na taua mai le 2021 a o lea 

ua oo mai 2024 e leai se mea.  

  E lagona ai lava lo’u faanoanoa ona ua aafia uma le atunuu, ua le fua tasi foi, 

ae lafo atu i le faigamalo o lea o le a uma le tatou Paeaiga a o lenei lava e tutupu 

nei mea. 

  Lona lua e taua i lou mafaufau ma lenei Itumalo, o fea ea le mea ua fai i ai 

leoleo lea na taua e omai e fai le sailiga o mea ia na tutupu, lea na manino lelei 

i le folasaga i totonu o le tatou atunuu o le a omai leoleo mai fafo e fai sailiga 

o mea nei. Aua na amata o tasi le sui usufono, 2 sui usufono, tolu sui usufono, 

aafia le Minisita Lagolago lea ua oo i le Minisita. O tala o lea e felauai solo, a 

o le fesili, o fea ea ua fai ai i ai leoleo lea na folafola foi e le tatou Malo, o fea 

ea ua fai ai? 

  Na o tala e felauai solo e leai se mea moni o i ai, ae leaga o le au faasalalau 

lea e faasalalau ma alu solo ai tala, e aafia ai foi loto o tagata. Ua tau maua tatou 

i le mea foi lea a sau a le tala pepelo e tui mai ai i taimi uma, tui mai a i taimi 

uma, e sau sau a moi, sau sau a moi. 

  O le mea lena e fesiligia ai le tatou Malo, o fea ua fai i ai na leoleo? E pei ua 

tau tele ia folafolaga ae le o i ai se mea o taunuu mai. Ua tatau ona faatino. 

  Ona oo lea o sau tala i le tulaga o le tatou… mea ia o galuega faavaitaimi lea 

foi na ou manatua le 2021 folafola mai foi o le a matuu i tua i Itumalo le mea 

lea o galuega faavaitaimi 2021, 2022, 2023, 2024 e leai lava  se mea. O lau 

fesili, o le a le tali a le Malo? E uma le tatou Paeaiga i le tausaga fou a o lea na 

folafola mai o galuega faavaitaimi o le a tuu atu i tua i Itumalo e filifili e tatou.  

O lea ua tatou vaai i le faafitauli lea e tupu mai fafo le a se tali a le Malo? O le 

a se tali a tatou e tali ai? O lea e ia tatou. A faaletonu le atunuu o tatou lava lea 

e faaletonu ai leaga e le o tali tatou e faatino ma tali ia faafitauli lea e tulai mai 

totonu.  

  O le tulaga o galuega faavaitaimi e ogaoga mea ia e matau atu o lo o tutupu 

mai i totonu i galuega ia faavaitaimi e na o le folafolaga lava, o le a o i tua i 

Itumalo, filifili e afioaga, e leai lava se mea o tupu, ae ta fia maua foi se tali sao 

o lea mea, aua o la’u matau lea o le a uma le tatou Paeaiga o le tele o mea 

ogaoga na tatou folafola mai le 2021, a o lea ua oo mai lava i le 2024 e leai se 

mea, a o mea ua tatau ona faatino o faafitauli e tulai mai. 

 

  Susuga Hon Laauli Leuatea Polataivao Fosi (Minisita mo Faatoaga ma 

Faiga Faiva):  Lau Afioga i le Fofoga Fetalai pe maua se avanoa.  

 

  FOFOGA FETALAI:  Ia, se i tuu atu le avanoa i le Afioga i le Minisita o 

Faatoaga ma Faiga Faiva.  

 

  Susuga Hon Laauli Leuatea Polataivao Fosi:  Ioe, e tumu lava i le ava ma 

le faaaloalo foi i saunoga a le sui usufono mamalu, leaga lea ua agai i le tulaga 

faalauaitele ua na o mea lava na folafola mai ae leai se mea na taunuu. Na amata 

le saunoaga a le sui usufono mamalu i le 2021 ina ua faatoa pale mai le 

Faigamalo. O le mea ou te fia faamanatu atu, o le a le mea na tupu i tua atu o 

le 2021? O lea ua e saunoa i fualaau faasaina na faatoa tupu i le 2021 laau 

faasaina ? Le a le mea na tupu i galuega faavaitaimi? Na faatoa tupu i le 2021? 

Ia lava mai le onosai o lea e tau faatulaga atu le mau faiga faavae lea e tau 

faatulaga ai le faasaosaoga o mea ia e tutupu i le atunuu. E faigofie a le tulai 

mai fiu e faatali leai se avanoa, leai se mea o faia. Ua outou iloa le fualaau 

faasaina, its been here for the last 30 years. O le a le mea na fai? O lea e tau 

fofo atu nei le anoanoai o le mea lea ua tou saunoa mai ua papala. O le a le mea 

lea ua tupu i galuega faavaitaimi? Leai se faiga faavae lelei na faia, lea faatoa 

tulai atu le Minisita e tau faasaosao le ave o tatou tagata feoti mai o. No option. 

Aisea? E leai se mea lelei e ola ai i inei, na o le oso a i le vaalele alu loa tau 

apu. O le mea la lea le sui usufono mamalu, fuafua le sausau, a o lea ua tulai 

mai na o folafolaga mea ia e fai atu. E te le o silasila ifo i le anoanoa’i o mea ia 

ua faasolo atu ma le anoanoa’i o mea lelei ia e faasolo atu? Tau le pua ma sei 

aua le tau le pua ma lafo. E luasefulu i le tolusefulu tausaga talu ai na tutupu ai 

faafitauli ia e tau fofo atu.  

  O le a le mea i le free WiFi lea? Tapuni uma aoga, le mafai ona omai tamaiti i 

Apia le mafai ona feoai. Na pau lea o le auala na aapa i ai le Malo. Ae a? Na 

tou nonofo foi ma tala i lalo. O le mea la lea fuafua mai o lea e fuafua atu. A ua 

leai ni laptops a au aoga, that is your responsibility, alu le sui usufono e sue 

computer a ana aoga. Ae aua le lafoa mai i i a leai ni au computer ona tapuni 

lea o le WiFi o lea e lelei ai le atunuu. Ia, o le fesoasoani atu lea lau afioga i le 

Fofoga Fetalai. 

 

  FOFOGA FETALAI:  Faafetai. Ia malo a saunoa i lau Afioga i le Minisita, 

ia o le ala foi lea o lea e tau fesoasoani atu ai i le sui usufono mamalu. E ese foi 

le vaai atu a le Nofoa i lau afioga i le sui usufono mamalu. E pei e amata mai o 

malu ia ae sau ai ma isi talanoaga ua e talanoa i le faiga faavae, o le mea patino 

lava lena a le Faigamalo. Ia masalo leaga e le i oo lau Afioga i le Kapeneta ia 

ae o faiga ma fuafuaga alualumamao na a le Faigamalo o lo o i ai nei, e le faapea 

o le a fai atu loa taunuu. E i ai ma mea o faiga faavae e ao ona savalia, e silafia 

e le Taitai o le Itu Agai ia ma lena itu i e sa i totonu o le tatou Kapeneta. E 

faapena le galuega o lo o fuafua e le tatou Faigamalo, ae tatou onosai ma tatou 

tatalo i le Atua e fesoasoani mai. Ia toe tasi le minute o le sui usufono mamalu.  

 

  Tofa Hon Olo Fiti Afoa Vaai (Minisita mo Galuega Tetele a le Malo):  Lau 

Afioga i le Fofoga Fetalai… 

 

  FOFOGA FETALAI:  Ia tulai mai lau afioga… 

 

  Tofa Hon Olo Fiti Afoa Vaai:  Leai e puupuu lava. Lau Afioga i le Fofoga 

Fetalai o si mea lea e fia faamalamalama atu e taua foi le saunoaga a le Afioga 

i le sui usufono i le tulaga lea o tatou Port Security lea e pei e foliga e auala mai 

ai le aisa. E masalo po o Me po o Iuni o le a taunuu mai ai le tatou Xray foi lea 

mo le tatou uafu i Matautu lea mo faigamalaga mai Tutuila, pei o i ina lava sa 

tatou tilotilo i ai pe o le isi foi avanoa lena. O le Xray lea sa talanoa i ai, po o le 

container scanner lea na talanoa ai i le amataga, ia e le o afio mai le Afioga i le 

Sui Palemia a o le ma galuega fai faatasi pei sa i ai nai fesuiaiga foi lea ona na 

toe aumai le fautuaga a le matagaluega i se Portable Xray i lo o le ituaiga Xray 

foi lea e tumau i luga o le uafu ina ia mafai ona fealuai foi lea i isi shipping 

companies e fai ai le latou galuega lea mo mea foi ia  e aumai le malae vaalele 

ma tulaga uma faapena, ia pei o nai vaega na.  

  O le tatou K9 foi o lea sa… o le alumia o lea mea i le tele o atunuu o le manaia 

foi lea. O lea la toeititi a lapopoa nai K9 la e i ai, ia ona sau ai loa lea o le tatou 

oka pe fa ea pe lima nai tatou mea na e aumai ai. Ia pei o le faamaninoga lea o 

le mea lea e saunoa iai le sui usufono mamalu. 

  FOFOGA FETALAI:  Faafetai, malo le fesoasoani i le Afioga i le sui 

usufono mamalu. Se i tulai mai le Minisita o le Siosiomaga pe i ai se fesoasoani 

i le sui mamalu. 

 

  Afioga Hon Toeolesulusulu Cedric Pose Sulesa Schuster (Minisita mo 

Punaoa Faalenatura ma le Siosiomaga):  Faafetai i lau Afioga i le Fofoga 

Fetalai, leai na o le mea e fia malamalama i le saunoaga a le sui usufono 

mamalu. Faafetai lava mo le faailoa mai o vaega sa saunoa ma tapena i ai lenei 

Vaega Faaupufai. Ae aua e te popole, o le tapenaga a le Vaega Faaupufai lea na 

fai i luma o matou na fai ai foi folafolaga ae lima tausaga e tapena ai. Ae aua e 

te popole, tapena oe i fuafuaga a le tou Vaega na fuafua e ono fai pe ana tulai 

mai. Ae o lo o i ai fuafuaga, e i ai le taimi matou te faatinoina ai, ae faafetai mo 

le faamanatu mai. O lo o i ai le Kapeneta ma le Faigamalo o lo o latou fuafuaina 

lelei, faafetai.  

 

  FOFOGA FETALAI:  Ia, sau se fesoasoani mo le sui usufono mamalu… 

 

  Afioga Hon Valasi Luapitofanua Toogamaga Tafito Selesele:  Lau Afioga i 

le Fofoga Fetalai mo le faasaoina o le taimi. 

 
  FOFOGA FETALAI:  Oi se i tulai mai lau Afioga i le Minisita o le Soifua 

Maloloina.  

 

  Afioga Hon Valasi Luapitofanua Toogamaga Tafito Selesele:  E i ai a le 

upu lea na saunoa i ai le sui usufono, o lea e fia tuliloa leaga e le se mea malie 

i le faalogologo aemaise la e faafofoga le atunuu o le au faitau laulu. O le upu 

“ua malaia Samoa”. O lau fautuaga i le sui usufono, e le malaia Samoa i sau 

faaupuga, e tatau ona sui ma aveese le faaupuga lea mai faamaumauga leaga e 

le matagofie i le faalogo, ae sui nisi ana upu pe a leai ni ana upu. Na o le pau 

lea o le mea na ou tulai atu ai, aveese ia upu ia mai faamaumauga.  

 

  FOFOGA FETALAI:  Faafetai. Ia malo lava le fesoasoani mai. E sao le 

saunoaga a le Minisita ua pei ua malosi tele le saunoaga a le sui usufono 

mamalu i ia upu. O le atunuu ia o le atunuu mamala e le mafai foi ona tatou 

faamalaiaina le atunuu. Ia a o lea ua faatonu le Failautusi ina ia tuuese upu ia 

ma faamaumauga o le Fono.  

  Lau Afioga i le sui usufono mamalu ou te talitonu lava ua tele foi se aoaoga o 

fautuaga a Minisita ua tuuina atu i lau Afioga, onosai e faapea lava le uiga o le 

soifuaga e faifaimalu ae ia taunuu.  

  Ia o lau fesoasoani lea i lau Afioga i le sui usufono mamalu, ua maea lou taimi. 

Upu na faatonuina e le Fofoga Fetalai e aveese mai faamaumauga o 

Saunoaga a le sui usufono mo Safata 1:  “[o le mala le mea lea ua i ai, 

o le mala e sosoo lava ma le malaia le mea lea ua i ai le tatou atunuu.]” 

 

 

  Afioga LEAANA RONNIE POSINI:  Ia faafetai tele i lau Afioga i le 

Minisita. 

 

  Afioga Sulamanaia Fetaiai Tauiliili Tuivasa:  Lau Afioga i le Fofoga 

Fetalai, tulai atu e faatu se lafo pe mafai ona toe faaopoopo se 10 minute ua tele 

faauilavea i le lauga ae tele mea taua la e…E pei o le agaga lena o le tulai atu i 

lau Afioga i le Fofoga Fetalai. 

 

  FOFOGA FETALAI:  Ia ua tuai ona e saunoa mai ua aveatu le faaiuga a le 

Nofoa. O lea o le a faaiu mai le saunoaga a le sui usufono mamalu. E manatu 

foi i le tatou galuega, faamalulu atu i le sui usufono mamalu e natinati lava le 

tatou galuega ina ia mautu ma atoa uma mai finagalo o le tatou Maota.  

  Tulai mai lau afioga i le sui usufono mamalu e faauma mai lau saunoaga. 

 

  Afioga LEAANA RONNIE POSINI:  Lau Afioga i le Fofoga Fetalai, leai ou 

te le o faia sau tala i ni fuafuaga mamao a le Vaega Faaupufai. O lau tala lea na 

fai i totonu i i, o mea lea sa tatou fetaliai ai i totonu o le Palemene ae le faapea 

o ni fuafuaga a le Vaega Faaupufai o mea ia. E pei o lea ou te fesili i le Xray 

fesili ma tali mai, ae le faapea o ni mea a le Vaega Faaupufai, leai o mea a le 

tatou Malo. O faafitauli foi, e sao e le fou faafitauli ia a o le uiga o lau tala o 

lea ua atili ai ona tupu le tele o le faafitauli. A o le a le galuega a tatou? Tau 

foia. O nisi foi Paeaiga ua mavae, a la e sa taumafai e taofiofi ia tulaga lea, a o 

lau matau ua faateteleina i le taimi lenei. 

 

  FOFOGA FETALAI:  Ou te fautua atu i le sui usufono o lea ua tali le Malo, 

ia tatou finagalo malilie ia o lea ua saunoa le Malo o le a silasila i ai i se tulaga 

ina ia faapena ona foia. A o le fautuaga ma le tuualalo o lea ua saunoa mai le 

Malo o lea o le a latou silasila i ai. Faamaea mai le saunoaga a lau Afioga i le 

sui usufono mamalu. 

 

  Afioga LEAANA RONNIE POSINI:  Lau Afioga i le Fofoga Fetalai, e fia 

oo lava se tala i le mea lea o le faamamatoto, nai o tatou atunuu lea ua aumau i 

fafo lea ua agai mai. Ia, a $150.00 i le $600.00, e 300% le siitaga. Ae manatua 

foi e i ai le eseesega, o le foi mai o tama fanau na tautua i atunuu mamao lea ua 

foi mai i lona atunuu. A o le alu a le Samoa i Niu Sila e le o sona atunuu Niu 

Sila. A taugata ai pea mea a Niu Sila, taugata ai pea. 

 

  Afioga Hon Valasi Luapitofanua Toogamaga Tafito Selesele:  Lau Afioga 

i le Fofoga Fetalai… 

  Afioga LEAANA RONNIE POSINI:  A o le fo’i mai o tama fanau sa tautua 

ae foi mai le atunuu ia a o lea ua 300%, ua $600.00 le siitaga, ola se tau.  

 

  FOFOGA FETALAI:  Ia malie lau Afioga i le sui usufono mamalu, se i toe 

tulai mai le Afioga i le Minisita o le Soifua Maloloina e faalautele lona finagalo.  

 

  Afioga Hon Valasi Luapitofanua Toogamaga Tafito Selesele:  O lau lu’i i 

le sui usufono mamalu, faatali sei e Minisita o le Soifua Maloloina ona fai lea 

o au fua. A o le mea lea ou te talanoa atu ai, ua uma ona ou faamanino i le taimi 

ua sola, manino ma malamalamala mea uma. Ia, e leai foi se tio leaga o le vaitau 

lenei ua tafaga solo mea o lauga faapolokiki, ia e toe sao mai. Ae lau Afioga i 

le Fofoga Fetalai, e leai se mea o afaina, malamalama Samoa malamalama fafo. 

Ia o le isi foi mea sa ou fautua lava i nai tagata e gasolo atu, afai e te naunau ia 

pa’u lau tau, faaaoga le Passport Samoa. Ae soia ia le taumafai e tulei mo mea 

o….se ua iloa lelei mamao atu lava mea o…. fai mai le nanu a le isi toeaina, I 

know your conflict. Manuia.  

 

  FOFOGA FETALAI:  Ou te talitonu lau Afioga i le sui usufono mamalu, o 

le isi itu taua lea na saunoa i ai le Afioga i le Minisita ua faaaoga i ai lona 

discretion i nai o tatou uso mai fafo. Ia oka oka se nei fesoasoani, ou te talitonu 

lau Afioga i le sui usufono mamalu ua maea lou taimi. 

 

  Afioga LEAANA RONNIE POSINI:  Lau Afioga i le Fofoga Fetalai, e 

fealofa’i solo a tala o le saunoaga a le Minisita. O le $600.00 lava o le $600.00, 

e le faapea a $600.00 a malie ia saunoaga ona alu ai lea i lalo o le $600.00, leai 

la e taugata lava mo tatou tagata.  

  Ia, ona faaiu atu ai lea lau Afioga i le Fofoga Fetalai, tatou vaalele tatau ona i 

ai se tatou vaalele. O le mea sa i ai talu ai i tausaga ua mavae sa lele mai le 

vaalele tele foi lele e lau mai tatou tagata. Na mafua i se a? Ona la e i ai le tatou 

vaalele ae o le taimi lenei ua leai ma se vaalele tele 747 foi lele e aumai, aua la 

iloa ua tafilisaunoa a latou. Ua tafilisaunoa a latou ia e le kea i o tatou tagata, 

ua le toe kea aua ua leai se tatou vaalele. A na i ai se tatou vaalele, alu i luga le 

tatou foreign reserve. Ia manuia tele lau Afioga i le Fofoga Fetalai, manuia le 

Palemene. 

 

  FOFOGA FETALAI:  Faafetai. Ia faamalo saunoa i lau Afioga i le sui 

usufono mamalu, faafetai mo le tuualalo. Ia ae o lea foi ua tali manino le tatou 

Malo i ana faiga faavae ia faafetai mo le fesoasoani aemaise foi o le tuualalo i 

le tatou Faigamalo aua le agai i luma o le tatou atunuu. O tatou tiute ia ma o 

tatou tofi ma lo tatou valaauina aua lava le manuia o le atunuu, ia malo saunoa. 

  E talu ai o lea ua tatou taunuu i le tatou taimi malolo, ia talasoifua ia i le aso a 

taeao lo outou soifua manuia ma le soifua maua aua le faaauauina o le tatou 

galuega.  

  O le a faia se tatou malologa mo lenei aso. Ae tatou te lei tolopo na o sina 

faasilasilaga taua lava mo le silafia e a outou Afioga le paia o le Maota. O le 

maea ai o le tatou fono i le aoauli nei o lea ua faatulaga ai se Semina taua lava 

mo sui usufono uma lava o le Palemene i lo outou tulaga faa-Taitaifono o 

Komiti o Fono Faavae a Itumalo taitasi. O le sini lava o lenei faamoemoe, o le 

fia faailoa lea o le tulaga aupito lata mai ua oo i ai le tatou Poloketi pei lava ona 

outou saunoa i lenei taeao. O i lea o le a faailoa manino ai foi luitau o feagai ai 

ma le faagasologa o lenei faamoemoe taua mo tatou Itumalo aemaise lava o 

fuafuaga lelei mo le agai i luma o tatou poloketi. O le tatou Semina lea o lo o 

faafoe e le Komiti Galulue Faapitoa po o le Working Group o le Poloketi, e 

aofia ai le Ofisa o le Loia Sili, Matagaluega o Tupe, Matagaluega o Tina ma 

Tamaitai, Matagaluega a le MNRE ma le tele o Faauluuluga ma Matagaluega a 

le tatou Malo e fesoasoani mai i a tatou ma aumai se lototele i a tatou aua lenei 

Poloketi. 

  E tatalo atu ai, e moomia tele le tatou auai uma ina ia foia ai nisi mataupu e 

toe tau fesiligia ma talanoaina i totonu o le tatou Maota. O lea ua tapena le tatou 

taumafataga o le aoauli i le Maota o Tofilau Eti Alesana tatou te talisua faatasi 

ai ma faatino ai le tatou Semina nei pe a mae’a atu le tatou fono nei.  

  Ae tatou te le i tolopo ou te valaau faaaloalo atu i le Afioga i le Sui Fofoga 

Fetalai e saunia se tatou tatalo e faaiu ai le tatou fono. 

 

 

  Na tolopo Taualumaga a le Fono Aoao Faitulafono i le itula e 1.05 i le 

aoauli seia aulia le Aso Lulu, 24 Ianuari 2024 i le itula e 9:30 i le taeao. 


